
Аилацәажәара 

2024 шықәса Д. И. Гәлиа 
ишықәсны ирылаҳәоуп

Аԥсуа сахьаркыратә литера-
тура ашьаҭаркҩы, Аԥсны жәлар 
рпоет Дырмит Гәлиа диижьҭеи 150 
шықәса аҵра иамоу ауаажәлар-

ратә ҵак ду аҳаҭыр азы, Аԥсны 
Ахада Аслан Бжьаниа Иусԥҟа ала 
Аԥсны 2024 ш. Дырмит Иасыф-иԥа 
Гәлиа ишықәсны  ирылаҳәоуп. 

Аԥсуа литература ашьаҭаркҩы, Аԥсны жәлар рпоет 
Дырмит Иасыф-иԥа Гәлиа диижьҭеи 150 ш. аҵра иазкны

 d Февраль 21 рзы аҧсуа  литература 
ауасхыр азышьҭазҵаз, Аҧсны жәлар 
рпоет Дырмит Иасыф-иҧа Гәлиа ди-
ижьҭеи 150 шықәса аҵра амш азы 
ҳдоуҳатә культура аҿиараҿы акырӡа 
зҵазкуа аусмҩаԥгатәқәа еиҿкаан.

Аԥсуа сахьаркыратә литерату-
ра ашьаҭаркҩы, Аԥсны жәлар рпоет 
Дырмит Гәлиа диижьҭеи 150 шықә-
са аҵра иамоу ауаажәларратә ҵак 
ду аҳаҭыр азы, Аԥсны Ахада Аслан 
Бжьаниа Иусԥҟа инақәыршәаны Аԥс-
ны 2024 шықәса Дырмит Иасыф-иԥа 
Гәлиа ишықәсны  ирылаҳәоуп. Ишды-
ру еиԥш, агазеҭ «Аԥсны» 105 ш. 
ахыҵрагьы азгәаҭахоит.

 Дырмит Гәлиа имшира аҽны, 
Аҟәа анышә дахьамадоу игылоу 
абаҟаҿы ашәҭ шьыҵәрақәа шьҭарҵеит,   
аусмҩагатә ашҟа инеиз Аԥсны Ахада 

Аслан Бжьаниа, уи ихаҭыԥуаҩ Бадра 
Гәынба, Аԥсны Жәлар Реизара Аиҳабы 
Лаша Ашәба, Жәлар Реизара адепутат-
цәа, Аԥсны Ахада иусбарҭа анапхгаҩы 
Абесалом Кәарҷиа, Аԥсны Аԥыза-ми-
нистр ихаҭыԥуаа Џьансыхә Нанба, 
Владимир Делба, Аиҳабыра  Реилаза-
ара иалоу, Аҟәа ақалақь ахада Беслан 
Ешба, аԥсуа шәҟәыҩҩцәа, аҵарауаа, 
акультуреи аҟазареи русзуҩцәа, аҿар, 
хыԥхьаӡарарацәала ашколхәыҷқәа, 
жәлар рышәҟәыҩҩы ирҿиара абзи-
абаҩцәа.

Дырмит Гәлиа ибаҟа амҵан еиҿ кааз 
амитинг ааиртит Аԥсны ашәҟәыҩҩцәа 
Реидгыла ахантәаҩы Вахтанг Аԥҳазоу. 
Уи иқәгылараан дазааҭгылеит: «иахьа 
150 шықәса ҵит аԥсуа сахьаркыратә 
литература ауасхыр азышьҭазҵаз, Аԥс-
ны жәлар рпоет Дырмит Иасыф-иԥа 
Гәлиа диижьҭеи. Даараӡа иҭабуп ҳәа 
шәаҳҳәоит, ҳажәлар рдоуҳатә ԥыза ду 
дызгәалазыршәарц  арахь имҩахыҵыз 
Аԥсны Ахада, ҳтәыла анапхгара, арҿи-
аратә интеллигенциа, ауаажәларра 

рхаҭарнакцәа, аҵара-ааӡара амаҵ азы-
зуа уҳәа зегьы. Аиубилеитә  усмҩаԥ-
гатәқәа реиҿкааразы Аԥсны Ахада 
идҵала иаԥҵоуп уи ихаҭыԥуаҩ Бадра 
Гәынба хантәаҩыс дызмоу аҳәынҭқар-
ратә комиссиа. Аԥсны Ахада Иусԥҟа-
ла 2024 шықәса Д. И. Гәлиа ишықәсны 
ирылаҳәоуп.  Иахьа, ҵабыргыҵәҟьаны, 
ҳара зегьы ҳазлахәу аҭоурыхтә ҵакы 
змоу ахҭыс мҩаԥысуеит ҳажәлар рдо-
уҳатә культуразы. Дырмит Гәлиа иԥсҭа-
заареи ирҿиаратә мҩеи, аханатә еиԥш, 
иҿырԥшыгоуп. Уи дызнысыз, аԥынгыла 
дуқәа зцыз  имҩа иаҳнарбоит ҳажәлар 
ирыхҭысхьоу, ирхыргахьоу, изҭагылаз 
аамҭа уадаҩқәа, насгьы ԥхьаҟатәи рԥе-
иԥш. Ус анакәха, ижәлар рзы, ахатәы 
бызшәа аиқәырхареи арҿиареи рзы 
илиршаз ахаангьы хашҭра ақәӡам».

Аҧсны аҭҵаарадыррақәа Ракаде-
миа ахада Зураб Џьапуа иқәгылараан 
иазгәеиҭеит: «Ҳазҭалаз ашықәс ныҳәа 
дуӡӡоуп. Аҧсуа сахьажәа ахацыркҩы, 
ҳдоуҳатә ҧыза, арккаҩы Дырмит Гәлиа 
150 шықәса ихыҵит. Амреиҧш икаххаа 
аҧсуаа ирзылҧхаз ауаҩы, сгәанала, 
дрыдукылар ҟалоит амифологиеи ае-
поси рҿы акультуратә фырхацәа-аде-
миургцәа. Урҭ ауаатәыҩса рыбла хыз-
тыз, иуааны иҟазҵаз аҭагылазаашьақәа 
рзаҧырҵеит, аӡы, амца, ажәлақәа рза-
аргеит. Дырмит дугьы ижәлар ажәе-
инраала рзаҧиҵеит, аҵара-лашарахь 
амҩа дирбеит, адырреи ахдырреи ры-
маӡақәа рзааиртит». 

Аҧсуа ҭҵаараҿы иахьанӡа Дыр-
мит Гәлиа ихаҭареи ирҿиара амҽхаки 
рҵараҿы аҧсуа ҵарауаа иҟарҵахьоу 
шмаҷымгьы, акымкәа-ҩбамкәа амо-
нографиатә усумҭақәеи, астатиақәеи, 
аочеркқәеи шҭыҵхьогьы, ҧхьаҟа 
иҟаҵатәу еиҳауп ҳәа иҧхьаӡоит ака-
демик З. Џьапуа.

Алитература-сахьаркыратә жур-
нал «Алашара» аредактор хада Ана-
толи Лагәлаа даԥхьеит Д. Гәлиа иажәе-
инраала «Сыԥсадгьыл», жәлар рпоет 
изку ихатәы жәеинраала.

Амитинг ахыркәшараан Д. Гәлиа 
иажәеинраалақәа ирыԥхьеит иара 
убас Б. У. Шьынқәба ихьӡ зху Аҟәатәи 
актәи  абжьаратәи ашколи,  Д. И. Гәлиа 
ихьӡ зху Аҟәатәи аԥшьбатәи абжьа-
ратәи ашколи, Е. А. Ешба ихьӡ зху 
Аҟәатәи ахәбатәи абжьаратәи ашко-
ли рҵаҩцәа.

Ахацыркҩы 
идоуҳа анмыӡуа

Еицакра зқәым ахьӡ лаша

(Алгарҭа 2-тәи ад.)

Рзанааҭтә ныҳәа рыдиныҳәалеит

 d Аҳәынҭқарра Ахада Аслан Бжьа-
ниа Аԥсны Аҳәынҭқарра амассатә 
информациа ахархәагақәа рзана-
аҭтә ныҳәа рыдиныҳәалеит. 

Адныҳәалараҟны иҳәоуп:   
«Ҳаҭыр зқәу Аԥсны Аҳәынҭқарра 

амассатә информациа ахархәагақәа 
русзуаҩцәа!

Гәык-ԥсык ала ишәыдысныҳәа-
лоит шәзанааҭтә ныҳәа - Аԥсны 
Аҳәынҭқарра Амилаҭтә кьыԥхь, 
амассатә информациа ахархәа-
гақәа, агазеҭ «Аԥсны» 105 шықәса 
рхыҵра амш! 

Ихьыԥшым ҳҳәынҭкарра аргы-
лараҟны ахаангьы аԥхьатәи апо-
зициақәа аанызкылоз Аԥснытәи 
ажурналистика ароль ахә ашьа-
ра уадаҩуп. Шәара ҳтәылаҟнеиԥш, 
уи анҭыҵгьы имҩаԥысуа ахҭысқәа 
аашәырԥшуеит, инашәыгӡоит акту-
алра злоу ауаажәларра-политикатә, 
асоциал-економикатә, арҿиаратә 
проектқәа, аполитикатә культуреи 
ауаажәларратә гәаанагареи раԥҵа-
ра шәацхраауеит, акыр анырра аҭа-

ра шәылшоит атәылаҟны аполити-
катәи ауаажәларратәи процессқәа. 

Шәара шәыҩныҵҟа есқьынгьы 
иҟан арҿиаратә уаа, абаҩхатәра 
змоу, ауаажәларра рҿаԥхьа иры-
ду аҭакԥхықәра атәы бзианы еи-
лызкаауа, зыԥсадгьыл гәыкала 
бзиа избо,  згәы азыбылуа. Шәара 
иахьа шәнапы злаку аус ауасхыр 
азышьҭазҵаз Дырмит Иасыф-иԥа 
Гәлиа редакторс даман 105 шықә-
са раԥхьа иҭыҵыз агазеҭ «Аԥсны» 
актәи аномер. 

Абри аныҳәамш аҽны ҷыдала 
иҭабуп ҳәа шәасҳәарц сҭахуп шәа-
аԥсаразы, иаашәырԥшуа аобиекти-
вразы, шәыпрофессионализм азы. 
Сара агәра згоит аԥхьаҟагьы шәза-
нааҭтә уал шәшацәхьамҵуа, ҳреспуб-
ликаҟны имҩаԥсыуа ахҭысқәа иана-
амҭоу рцәыргара шшәылшо, Аԥсны 
ахыԥша аиӷьтәра аус аҟны аҵак ду 
змоу шәлагаламҭагьы шыҟало. 

Ишәзеиӷьасшьоит агәабзиара, 
арҿиаратә еихьӡарақәа, еицакра 
змам агәазыҳәара шәнапы злаку 
аус аҟны!»

Шәаԥхьа зегь раԥхьа
apsnygazeta@mail.ru2 | 

Аԥхара згым ахәышҭаара

Дырмит  Гәлиа диижьҭеи 150 ш. 
аҵра иазкыз аиубилеитә усмҩаԥ-
гатәқәа ирыцҵан Илитература-мемо-
риалтә музеи аҟны. Арахь имҩахыҵит 
Аԥсны Ахада ихаҭыԥуаҩ Бадра 
Гәынба, Аԥсны акультура аминистр 
инапынҵақәа назыгӡо Динара Смыр, 
ашәҟәыҩҩцәа, аҵарауаа, акультуреи 
аҟазареи русзуҩцәа, алитература аб-
зиабаҩцәа. 

Амузеи ашҭаҿ  ашәҟәыҩҩы Гьа-
ргь  Гәлиа анышә дахьамадоу игылоу 
абаҟа аԥхьа аҭааҩцәа рылаԥш наа-
хон аамҭала идыргылаз Дырмит Гәлиа 
иԥа Гьаргь Гәлиа ҳамҭас ииҭахьаз  
раԥхьатәи имашьына ласы «Волга». 
Иахьа уи ихатәуп Аҟәа инхо Арза-
дин Агрба.

Амузеи аиҳабы С. Қорсаиа 
аиқәшәара аартуа, еизаз зегьы бзи-
ала шәаабеит ҳәа ралҳәеит. Аиуби-
лиар иԥсҭазаареи ирҿиаратә мҩеи 
дрылацәажәауа,  дырзааҭгылеит еиҳа 
акрызҵазкуа ахҭысқәа. Зегьы ишрыц-
ку Дырмит Гәлиа иҭынха аиқәырхара. 
Иналымҩатәны иазгәалҭеит амузеи 
аҟны ҳазну ашықәс азы аремонттә 
усурақәа хацыркхараны ишыҟоу. 

Аԥсны Ахада ихаҭыԥуаҩ Бадра 
Гәынба иқәгылараан ахәҭакахьала 
иҳәеит: «зыԥсҭазаара зегьы зыжәлар 
рымаҵ аура, аԥсуа бызшәеи акульту-
реи рырҿиара  иазызкыз Д. И. Гәлиа 
ҳтәыла аҭоурых аҟны аҭыԥ ҷы-
да ааникылоит. Уи иҿаԥхьа зегьы 
аҭакԥхықәра ҳадзаауеит хәы-змам 
иҭынха, хымԥада, аиқәырхаразы».

Аиқәшәараҿы ирзыӡырҩын Д. И. 
Гәлиа имаҭацәа Татианеи Георгии 
Гәлиаа иаарышьҭыз авидеонҵамҭақәа. 
Имаҭа, ажурналист изанааҭ змоу Геор-
ги Гәлиа уаҟа иааркьаҿны Дырмит 
Гәлиа изкны иазгәеиҭеит: «ирҿи-
амҭақәа урыԥхьозар, уаҟа зегьы иҳәе-
ит».

Жәлар рпоет иԥсҭазаареи ирҿиа-
ратә мҩеи, насгьы ҳажәлар рдоуҳатә 
культураҿы иааникыло аҭыԥи иры-
лацәажәеит: Аԥсны ашәҟәыҩҩцәа Ре-
идгыла ахантәаҩы Вахтанг Аԥҳазоу, 
Аԥсны аҭҵаарадыррақәа Ракадемиа 
ахада Зураб Џьапуа, ашәҟәыҩҩцәа 
Геннади Аламиа, Владимир Занҭа-
риа, Даур Наҷҟьебиа, иара убас Алек-
сандр Гәлиа уҳәа егьырҭгьы. Д. И. 
Гәлиа иажәеинраалақәа  ирыԥхьеит  
имаҭа имаҭа Дырмит Гәлиа, иара убас 

Аҟәатәи ашколхәыҷқәа.
Рҟазара ддырбеит ансабль «Гәын-

да» ашәаҳәаҩцәа, адует «ANATRIO» 
уҳәа егьырҭгьы.

Аҽны аиубилеитә усмҩаԥгатәқәа 
еиҿкаан иара убас  Б. У. Шьынқәба 
ихьӡ зху Аҟәатәи актәи абжьаратәи 
ашколи Н. А. Лакоба ихьӡ зху Аҟәатәи 
ажәабатәи  абжьаратәи Ашьхарыуаа 
ршколи рҟны.

Дырмит иаԥсшәа ҩныҩуан

Февраль 20 рзы  Д. И. Гәлиа ди-
ижьҭеи 150 шықәса аҵра иазкыз аиу-
билеитә хәылԥазы мҩаԥысит уи ихьӡ 
зху Аҟәатәи аԥшьбатәи абжьаратәи 
ашкол аҟны.

 Уахь имҩахыҵит Аԥсны аҵа-
ра аминистр актәи ихаҭыԥуаҩ Ада 
Кәарҷелиа, Аҟәа ақалақь ахада 
ихаҭыԥуаа Авҭандил Сурманиӡе, Асҭа-
мыр Ашәба, Ахадара аҵара аусбарҭа 
аиҳабы Асҭанда Ҭаркьыл, акультура 
аҟәша аиҳабы Наала Ҳашыг, Аԥсны 
ашәҟәыҩҩцәа Реидгыла ахантәаҩы 
Вахтанг Аԥҳазоу, ажурнал «Алаша-
ра» аредактор хада Анатоли Лагәлаа, 
апоет Заира Ҭҳаиҵыкә уҳәа егьырҭгьы.

Иазгәаҭазар ахәҭоуп ашкол анапх-
гареи арҵаҩцәеи ирыбзоураны 
аҵаҩцәа даараӡа рыҽшазыҟарҵаз. 
Д. И. Гәлиа иԥсҭазаареи ирҿиа-
ратә мҩеи сахьаркырала игәылыр-
шәаны иаадырԥшуан ашәҟәыҩҩы   
иажәеинраалақәеи, ипрозеи, игәа-
лашәараақәеи, ипублицистикеи  
рцыԥҵәахақәа ирыԥхьоз, еиуе-
иԥшым аинсценировкақәа цәырыз-
гоз, ашәақәеи акәашарақәеи назы-
гӡоз аҵаҩцәа, хыԥхьаӡарарацәалагьы 
иалахәын.

Иубартә иҟоуп ахәыҷқәа аҟыбаҩ 
бзиа шрылоу. Уи гәаҭаны ацәырга-
ра, аӡыргара иацхраауа арҵаҩцәа 
рџьабаа, хымԥада,  ахәшьара бзиа-
гьы аҭатәуп. Абасала, ашкол аҟны 
аҳра аман ахатәы бызшәа, аԥсшәа 
ҩныҩуан ашколхәыҷқәа рыбзоурала, 
егьрылшеит уи иаҵоу ахаареи иамоу 
аԥшӡареи рцәыргара. 

Ашкол иаҭааз асасцәа ра хьтә 
аҵыхәтәан Д. И. Гәлиа ииубилеи 
рыдныҳәалауа, зегьы еиҳау аихьӡа-
рақәа рзеиӷьашьауа иқәгылеит: Аԥс-
ны аҵара аминистр актәи ихаҭыԥу-
аҩ Ада Кәарҷелиа, Аҟәа ақалақь 
ахада ихаҭыԥуаҩ Авҭандил Сурма-
ниӡе, Аԥсны ашәҟәыҩҩцәа Реидгыла 
ахантәаҩы Вахтанг Аԥҳазоу, ажурнал 
«Алашара» аредактор хада Анато-
ли Лагәлаа.

 Жәлар рҵеи иуасхыр

Амилаҭтә сахьаркыратә литера-
тура ахыҵхырҭаҿы игылоу, Аԥс-
ны жәлар рпоет Дырмит Гәлиа ди-
ижьҭеи 150 ш. аҵра аиубилеи ҳтәыла 
ахьынӡанаӡаао иазгәарҭоит. 2024 
шықәса иара ишықәсуп. 

Гәылрыԥшьаа ракәзар, Дыр-
мит Гәлиа ихьӡ еиҳа ирызгәакьа-
ны иахәаԥшуеит, избанзар иахьатәи 
Гәылрыԥшь араион Уарча ақыҭан 
ауп дахьииз. Ари араион аҟны иҟо-
уп Д. И. Гәлиа ихьӡ зыхҵоу Уарчатәи 
абжьаратәи ашкол, Баӷажәиашҭа 
ақыҭан – ихьӡ зху амҩа. Убри аҟ-
нытә, ашәҟәыҩҩы ихьӡ ҷыдала иа-
зыҟоуп араион аҟны.

Февраль 20 рзы Гь. Д. Гәлиа ихьӡ 
зху Гәылрыԥшьтәи акультура ахан 
аҟны араион ашколхәыҷқәа злахәыз 
аиубилеитә хәылԥазы мҩаԥысит. 

Аусмҩаԥгатә иаҭааит араи-
он Ахадара ахаҭарнакцәа, аҵа-
ра аҟәша аиҳабы Шь. Емсых, Аԥсны 
ашәҟәыҩҩцәа Реидгыла ахантәаҩы 
В. Аԥҳазоу, апоет З. Ҭҳаиҵыкә уҳәа 
егьырҭгьы.

Аԥсуа школқәа реиԥш, ахәылԥаз 
аҟны рҟыбаҩ ддырбон аерман 
школқәа рҵаҩцәагьы. 

Аиубилеитә хәылԥазы ааиртит 
Гәылрыԥшь араион Ахадара аҵара 
аҟәша аусзуҩы Хь. Ханагәуа. Жәлар 
рпоет диижьҭеи 150 ш. аҵра иазкыз 
ахәылԥаз ахь инеиз зегьы  ирыд-
ныҳәалауа, иазгәеиҭеит Дырмит Гәлиа 
ихьӡ аԥсуа доуҳатә культураҿы иа-
аннакыло аҭыԥ ҷыда. Уарча ииз, аха 
зыԥсҭазаараҿы акыр амыҟәмаба-
рақәа згызгахьаз арҿиаҩы еснагь 
гәыблыла дшазыҟаз иқыҭа гәакьа, 
лассы-лассы дшаҭаауаз. Ихьӡ еиҵагы-
ло абиԥарақәа ирхамыршҭуа ԥхьаҟа 
ишнаргалаша. Ашәҟәыҩҩы Асовет 
аамҭазы Агәыӡера аҳаблан, амшын 
азааигәара ихатә ҭыӡҭыԥ иман, ԥсшьа-
ра уахь дцалон. Ишҟа имҩахыҵхьан 
ашәҟәыҩҩцәа аӡәырҩы.

Дырмит Гәлиа иҩымҭақәа шьаҭас 
иҟаҵаны ашколхәыҷқәа даара 
азҿлымҳара бзиа зауз ахәылԥаз 
еиҿыркааит. Иажәеинраалақәеи 
ипрозатә рҿиамҭақәа рцыԥҵәахақәеи 
исахьаркны ирыԥхьон, иҩымҭақәа 
ирылхны аинсценировкақәагьы ддыр-
беит. Ахәылԥаз еиҳагьы алахҿыхра 
иацырҵон араион аҟны еиҿкаау ахо-
реографиатә ансамбль «Кәыдры».

Ҳтәылаҿы Дырмит Гәлиа ди-
ижьҭеи 150 ш. аҵра иазку аиубиле-
итә усмҩаԥгатәқәа ирыцҵахоит.

В. Ажәанба

Ахацыркҩы идоуҳа анмыӡуа
(Алгарҭа)

Ааигәа  Аҟәа, абизнес-центр 
ахыбрақәа руак аҿы имҩаҧ-
ган «Урыстәылеи Аҧсынтәылеи: 
ашәарҭадареи аҿиареи (Уры-
стәылатәи Афедерациа Ахада 
иалхрақәа)» ҳәа хьӡыс измаз 
астол гьежь. Уи еиҿнакааит асо-

циал-економикатә ҭҵаарақәа 
рцентр.

Уаҟа  иалахәыз иреиуоуп Аҧс-
ны Ахада Аслан Бжьаниа, Аҧсны 
иҟоу Урыстәылатәи Афедерациа 
ацҳаражәҳәаҩ Михаил Шургалин, 
Аҧсны адәныҟатәи аусқәа рми-
нистр Инал Арӡынба, Ашәарҭада-
ра ахеилак амаӡаныҟәгаҩ Сер-
геи Шамба. 

Иқәгылоз зегьы ражәахәқәа 
рҿы ирҳәоз еиҧшын. Ишдыру 
еиҧш ҳазҭоу ашықәс март 17 рзы 
Урыстәыла Ахада иалхра иамшуп. 
Убри азы Аҧсны иқәынхо ауа-
ажәлар Урыстәылатәи атәылау-
аҩра змоу, ибзиаӡаны иазхәыц-
ны, хырҩа амҭакәа абжьыҭирахь 
инеирц шахәҭоу. 

Асоциал-економикатә ҭҵа-
арақәа рцентр адиректор Олег 
Дамениа иҳәеит:  «имҩаҧысра-
ны иҟоу алхрақәа аглобалтә  кри-
зистә еибарххарақәа рҟазшьа 
шамоу. Урҭ алхрақәа ирыбзоура-
хоит астратегиатә ҟазшьа змоу, 
аҧхьаҟатәи  атәыла аҿиара, аҧе-
иҧш. Убри азы азҿлымҳара ду 
аҭатәуп абжьыҭираҿы».

Аҧсны Ахада Аслан Бжьаниа 
иқәгылараҿы дазааҭгылеит Уры-
стәыла  иааннакыло аҭыҧ ха-

да Аҧсни уи иқәынхо ажәла-
ри рзы. Уи Аҧсны ахьазханаҵаз 
адагьы, аҭынчра аҭышәныртәала-
разы имҩаҧнагоит еиуеиҧшым 
аусмҩаҧгатәқәа. Иргәалаиршәе-
ит 1993 шықәса инаркны 2008-
нӡа Аҧсни Урыстәылеи рҳәа-
аҿы 407-ҩык ауаа шҭахахьоу, 
урҭ рахьтә 42 % - аурысцәа 
шракәу. Иара убас иазгәеиҭе-
ит 2008 шықәсазы Урыстәыла 
ацхыраарала Аҧсны амчрақәа 
Аҧсны асуверинитет  шырыхь-

чаз. Иахьа уажәраанӡа Аҧсны 
ауааҧсыра атәанчаҩцәа ироуа 
аҧара Урыстәыла ацхыраара-
ла шакәу. Хыҧхьаӡара рацәала 
аҿырҧштәқәа ааигеит Аҧсны 
Ахада, Урыстәыла ацхыраара ду 
шыҟанаҵо Аҧсны аҭышәынтәа-
лареи аизҳареи ирызкны. Убри 
зегьы азгәаҭаны, агәыҕра имоуп 
Аҧсны жәлар рҟәыҕара аарҧш-
ны Урыстәыла Ахада иалхразы 
рыбжьы рҭиип ҳәа.

Ажәахә ҟаиҵеит иара убас 
Аҧсны иҟоу Урыстәыла ацҳа-
ражәҳәаҩ Михаил Шургалин. Иа-
ра иҳәеит, Аҧсни Урыстәылеи 
аиҩызаратәи астратегиатәи усе-
ицура шрыбжьоу, уи зегьы еи-
уеиҧшым аҧсҭазаара аганқәа 
зегьы ишырныҧшуа.  Иазгәе-
иҭеит, аусеицураҿы еиуеиҧшым 
апроблемақәа шцәырҵуа. Аха иа-
наамҭоу аҩ-ганкгьы рыбзоурала 
ишырыӡбо. Иҭабуп ҳәа реиҳәе-
ит, ажәахәқәа ҟазҵоз зегьы Уры-
стәыла ацхыраара ахә ҳаракны 
ишьаны иахьалацәажәаз.

Иқәгылоз ааҧхьара ҟарҵон 
Аҧсны ауааҧсыра рахь, март 17 
рзы Урыстәыла Ахада  иалхрақәа 
рҿы рыбжьы рҭиирц, алхрақәа 
рыҽрыладырхәырц.

Стелла Сақаниа

Астол гьежь

Азҿлымҳара змаз аиқәшәара

 d Жәабранмза  25 рзы Аԥсны амас-
сатә информациа ахархәагақәа 
русзуҩцәа Рымш иазку аныҳәатә 
хәылԥазы мҩаԥысит. Аԥсны ажур-
налистцәа Реидгыла ахантәаҩы Ру-
слан Ҳашыг еизаз зегьы ареспублика 
аҿы жәабранмза 27 рзы иазгәарҭа-
раны иҟоу азанааҭтә ныҳәа рыди-
ныҳәалеит. 

«Аԥснытәи ажурналистцәа еиуе-
иԥшым абиԥарақәа ирыҵанакуеит, 
еиуеиԥшым адунеихәаԥшышьақәа 
рымоуп, аха доусы хра злоу азҵаа-
рақәа рыӡбара, ауаажәларратә еи-
лазаара ашьақәгылара, иааизакны 
иуҳәозар, ҳтәыла аҿиара аҿы ила-
гала алеиҵоит», - ҳәа азгәеиҭеит Ру-
слан Ҳашыг иқәгылараҿы.

Ари ахәылԥаз аҿы ирылаҳәахе-
ит ажурналистцәа Реидгыла  2023 
шықәсазы Аԥсны жәлар Рџьынџьтәы-
латә еибашьра аҿы Аиааира агара 
Амш  З0 шықәса ахыҵра инамаданы, 
«Цқьа идырым аибашьра аҭоурых-
қәа» атема ала имҩаԥнагаз аконкурс 
аҿы аиааира згаз рыхьӡқәа.

Убас, аконкурс аҿы аиааира рге-
ит: 

- аноминациа «Акьыԥхь» аҿы 
актәи апремиа ланашьахеит Леила 
Ԥачлиаԥҳа,  аочерк «Ари агәалашәа-

ра лаӷырӡыла икаҭәоит» (агазеҭ «Рес-
публика Абхазия»); 

- аҩбатәи апремиа лоуит – Елео-
нора Коӷониа, аочеркқәа рцикл «Но-

дар Шьаҟрыл иҭоурых» (Спутник- 
Аԥсны); 

- ахԥатәи апремиа ланашьахеит 
– Есма Арџьениа, астатиа «Арратә 

ҭҟәацәа рзы Женеватәи аконвен-
циа иқәныҟәон» (агазеҭ «Республи-
ка Абхазия»).  

Аноминациа «Ателехәаԥшра» 
аҿы актәи апремиа ианашьахеит - 
Руслан Ҳашыг (ателефильм «Ахьаа 
аиааира зылшаз анацәа», Абаза- ТВ); 

- аҩбатәи апремиа ланашьахе-
ит  – Асҭанда Қьецба (адокумен-
талтә фильм «Имтәаӡо ахьаа», Aԥсны 
Аҳәынҭқарратә Телерадиоеилахәы-
ра); 

 - ахԥатәи апремиа ланашьахеит 
 – Елеонора Гилоиан (адокументалтә 
фильм «Аибашьра абацәеи аԥацәеи», 
Абаза -ТВ). 

Аноминациа «Арадиои аинформа-
циатә маҵзурақәеи» аҿы актәи апре-
миа ланашьахеит Елана Лашәриа, 
арадиоеиҿцәажәарақәа рцикл «Аве-
теранцәа иргәаладыршәоит» азы (Аԥ-
суа радио);  

 - аҩбатәи апремиа лоуит – Лана 
Абшьлааԥҳа, арадиодырраҭарақәа 
рцикл «Ицон аҳәса еибашьра»  азы 
(Спутник- Аԥсны). 

Аноминациа «Хатәгәаԥхарауаа» 
аҿы актәи апремиа ланашьахеит Фа-
ина Матуаԥҳа, арепатриантцәа Аԥсад-
гьыл ахьчаҩцәа ирызкыз ателефиль-
мқәа рцикл  азы (Абаза -ТВ); 

- аҩбатәи апремиа иоуит - Ахра 
Анқәаб хатәгәаԥхарала еибашьуаз 
ирызкны аочеркқәа рцикл азы (Ага-
зеҭ «Аԥсны»).

 Иҷыдоу апремиақәа: 

-аноминациа «Иреиӷьу ателе-
хәаԥшратә проект» аҿы апремиа ла-
нашьахеит Аида Базԥҳа, ателецикл 
«Аԥсадгьыл ахьчара зҽаԥсазтәыз» 
азы; 

- аноминациа «Иреиӷьу ателе-
хәаԥшратә проект» аҿы апремиа ла-
нашьахеит - Лиана Ебжьноу, ателецикл 
«Аинформациатә фронт аибашьцәа» 
(Абаза -ТВ); 

- аноминациа «Адокументалтә 
фильм» - аҿы апремиа ланашьахе-
ит Надежда Боровикова, ателефильм 
«Аибашьра иазку ажәа» азы (Аба-
за-ТВ); 

 - аноминациа «Иуадаҩу аԥышәа-
рақәа зыршаҳаҭуа» аҿы апремиа ла-
нашьахеит Екатерина Бебиа, ашәҟәы 
«Шьала иҩу ашәҟәқәа» азы; 

- аноминациа «Хашҭшьа зқәым 
аибашьра амшқәа» аҿы апремиа ла-
нашьахеит - Саида Жьиба, аԥсуа ар 
аибашьцәа ирызку аочеркқәа рцикл 
азы (Спутник - Аԥсны); 

- аноминациа «Арегионтә Теле-
хәаԥшра аҿы адокументалистика» 
аҿы апремиа ланашьахеит - Кама 
Быҭәба, ателехәаԥшратә цикл «Ԥсра 
зқәым ахьӡқәа» азы (Гәдоуҭатәи 
Ателехәаԥшра);  

- иҷыдоу апремиа ланашьахеит 
Асмаҭ Ҵәыџьба,  аочерк «Абзиаба-
ра шсыцу сыԥсуеит. Рауф Дасаниа 
аҵыхәтәантәи ифырхаҵара» («Лю-
бя и умру. Последнее геройство Рау-
фа Дасания») азы. (Спутник-Аԥсны). 

Ажурналистцәа 
Реидгыла аҟны

Иалкаахеит аиааира згаз

 d Аҵыхәантәи ашықәсқәа рзы  да-
ара агәцаракра рымоуп аекологиа 
иазку азҵаарақәа. Аҳәаанырцәтәи 
атәылақәа рҿеиҧш, Аҧсныгьы ари 
азҵаара аҵыхәтәантәи ажәашықә-
сақәа рзы иактуалтәқәоу иреиуоуп.  

Аӡәырҩы ирцәеилаҩашьо-
ит аилкаарақәа аҳауеи аклима-
ти. Аҳауа ари атмосфера аҭагыла-
заашьа ауп. Аклимат – шықәсык 
аҟынтәи даҽа шықәсык ахь ииасуа,  
уажәшьҭа ишьақәгылаз аҳауа аҟаз-
шьақәа роуп, ҳәарада дара еидҳәа-
лоуп, еиҿыбаауеит. Аҵыхәтәантәи 
ашықәсқәа рзы аҳауеи  иара адунеи 
аҿы имҩаҧысуа аклимат аҽыҧ-
сахрақәеи угәы шьҭырхуеит ҳәа 
ҳазҳәаӡом. Асакарақәа рҿы шьам-
хахьы асы ауеит, еснагьтәи аӡынра 
ахьыҟаз акәзар, асқәа шьҭыҵны, 
аҵаақәа ӡыҭны, аҧхын мшқәа 
шьақәгылеит. Ари азҵааразы аҵа-
рауаа ргәаанагарақәа еиуеиҧшӡам, 
уи зыхҟьо ҳәа ирҳәо еиқәымшәо-
заргьы, апроцессқәа зегьы  ше-
ихьҧшу еилкаауп.

 Аглобалтә ҧхарра шыҟоу еиҧш, 
иҟоуп аглобалтә хьшәашәарагьы. 
Ациклқәа инарықәыршәаны адгьыл 
шәышықәсак азы ишуеит, анаҩстәи 
азы еиҳа ихьшәашәоит.  Ҳазну аамҭа-
зы амра иаҿырҧшны   ҳапланета 
иааннакыло аҭыҧ ҳасаб азууазар,   
адгьыл еиҳа ихьшәашәазар ахәҭан 
рҳәоит аҵарауаа. Аҭҵаарадыррақәа 
ракадемиа иатәу аекологиа аинсти-
тут аиҳабы, Аҧснытәи Аҳәынҭқар-
ратә университет актәи апророек-
тор, абиологиатә ҭҵаарадыррақәа 
рканди-дат Роман Дбар иажәақәа 
рыла, адунеи аҿы имҩаҧысуа аҽыҧ-
сахрақәа  аҳәынҭқаррақәа зегьы 
аҵанакуеит. Избан акәзар, аҳауатә 
еилазаара  ахсаала еиҧшуп.  Ажәҩа-
ни, адгьыли, аӡхыҵреи, аҧшеи, ақәеи, 
ахьшәашәареи, аҧхарреи  иааџьа-
ушьартә еиҧш  еиҟәыҭхашьа рымам-
кәан еидҳәалоуп зегьы.  Аҧсны аҳауа 
иамоу аиҭакрақәа ҳҵарауаа  ашәҟәы 
иҭаргалоит. Иҟоу астатистикатә рба-
гақәа реиҿырҧшрала  еилкаахеит 
аҵыхәантәи ашықәсқәа рзы ҩ-гра-
дуск рҟынӡа аҳауаҧхарра шеиҳахаз. 
Иҳаҩсыз хышықәса инеиқәырццак-
ны амшцәгьа бааҧсқәа ҟалалон,  аӡи-
асқәа хыҵуан, амшынцәқәырҧақәа 
аҧхасҭа ҕәҕәа ҟарҵон, аҧшасра 
акәзар ауаа аҧырхага рнаҭон. Иа-
аидкыланы уахәаҧшуазар, ҧхьаҟа 
аҭагылазаашьа еиҳагьы еицәахар, 
аҧсабаратә цәырҵрақәа иҵегь 

рыҽдырҕәҕәар ауеит ҳәа агәаана-
гарақәа ыҟоуп. 

Роман Дбар иҳәеит уаанӡа 
Аҧсны шықәсык аҩныҵҟа илеи-
уаз ақәа зқьы милллиметра еиҳа-
мызҭгьы,  аҵыхәантәи ашықәсқәа 
рзы х-нызықь миллиметра аҟынӡа 
ишышьҭыҵыз. Даҽакала иуҳәозар, 
хышықәса рыҩныҵҟа иаураны иҟаз  
шықәсык иалагӡаны иауеит.  Хьыхь 
зыӡбахә ҳәаз зегьы – аӡхыҵрақәа, 
аҧшасрақәа, ахьшәашәарақәа 
зыхҟьогьы аҳауа аиҭеиҭашәарақәа 
роуп.

 Аекологиа аинститут аиҳабы 
ихымҧадатәны иҧхьаӡоит астрате-
гиа алхреи аҭагылазаашьа иацхраауа 
амҩақәа рызхәыцреи. Убри аан иа-
ра иазгәеиҭоит, аҧсабара иаиааихьоу 
дшыҟам. Ҿырҧштәык аҳасаб ала Ро-
ман Дбар иааигеит Аҟәа иагәылсуа 
«Сухумка» ҳәа изышьҭоу азиас маҷ 
«Ҳақыҧсы». Асовет аамҭақәа раан 
, иара аӡышьҭра ақаҭран ҭырҭәаа-
ны ианыҟарҵоз аҳауатә ҭагылаза-
ашьа даҽакын, усҟан иаҭахӡамызт 
аӡиас хыхь аҭӡамц дуқәа ахаргыла-
ра. Аха зҽызыҧсахыз аҳауатә ҭагы-
лазаашьа уахәаҧшны иуҳәар ауеит,  
иахьа уи азҵаара ҵарны иқәгылоуп 
ҳәа. Избан акәзар, абжьааҧны «лак 
иажәша» аӡы зҭам Ҳақыҧсы, амш-
цәгьақәа раан  аҳәаақәа ирҭыҵны 
ақалақь шьамханынӡа аӡы инӡаа-
наргылоит .  Аҽыҧсахрақәа рнаала-
ра атәы ҳаналацәажәо абас еиҧш 
иҟоу ахырхаҭақәа ҳасаб рзутәуп. 
Ҳаамҭазы ицәырҵыз азҵаарақәа 
зегьы аекологиа аинститут амаца-
ра иалшаӡом рыӡбара, ари  аус аҿы 
аидгылара аҭахуп, хазы игоу страте-
гианы иҟаҵатәуп иҿыцу адыррақәа 
змоу аспециалистцәа рааӡара, урҭ 

аусура радыҧхьалара.  Роман Дбар 
иҳәоит аҧсабара иадҳәалоу азҵаа-
рақәа рыгәраганы знапы иануҵаша 
аҿар маҷымкәан ишҳамоу, урҭ реиҳа-
раҩык  усурҭа ҭыҧла еиқәыршәоуп,  
ирацәаҩуп аекологиа аинститут аҿы 
аус зуагьы.   

Аибашьра ҟалаанӡа  Аҧсны 
аус руан аглиациологцәа, Асовет 
аамҭазы иаартыз аглициалогиақәа 
мҽхакыҭбаала асыҧсақәа рыҭҵа-
ара иаҿын. Иара убасгьы асеисмо-
логцәа рлабораториақәа аус ру-
ан, адгьылҵысрақәа ирыдҳәалоу 
ахырхарҭақәа зегьы рыҭҵараақәа  
мҩаҧыргон. Иахьа арҭ аусбарҭақәа 
ҳамаӡам. Абраҟа иазгәаҭатәуп Аҧс-
ны асыҧсақәа ркыдҵразы ишәарҭоу 
ҳәа ахсаала ишану зқьы инареиҳа-
ны  аҭыҧқәа. Аекологиа азҵаарақәа 
рҿы игәыгәҭажьу, ибжьшәаны иҟоу 
аганқәа маҷӡам.

Аҧсны аекологиа аинститут 
аҧҵан атәыла ахадара рықәҵа-
рала 2012 шықәса рзы, иара аус 
ауеижьҭеи сынтәа иҵуеит жәаҩа 
шықәса. Аинститут аусура еихшоуп 
хырхарҭала. Аҭҵаарақәа мҩаҧырго-
ит амшын инаркны ашьхақәа рҟынӡа. 
Ишдыру еиҧш, Аҧсны иахьаҵана-
куа Амшын Еиқәа беиоуп ҧсыӡла. 
Есышықәса, иазыҧҵәоу амзақәа 
рыҩныҵҟа аминистрцәа реилаза-
ара аилатәараҿы ишьақәдырҕәҕәо 
акапан ркуеит аҧсыӡ зауадқәа 
иртәу аҕбақәа. Аҧсыӡкра хацыр-
кын ҩнызқьи ҩажәи хҧатәи ашықәс 
анҵәамҭазы, ҧхынҷкәын мзазы. 
Аханатә акразы ззин ҟаҵаз  ҩажәи 
быжьба нызықь тонна роуп. Аха 
сынтәа ҳаҧшаҳәақәа  рахь иааит  
ирацәаӡаны ахамсагәыҧқәа,  ззин 
ыҟаз ҩажәи быжьба нызықь тон-

на мызкы аҩныҵҟа  амшын иӡа-
архит. Ахамса арацәара ҳасаб азу-
ны аекологцәа азин ҟарҵеит еиҭа 
ҩажәа нызықь тонна акразы, уи иа-
зыҧҵәаз аҽҳәарагьы еиҭа инахеит.  
Зынӡа амшын аӡыхгылареи аусуреи 
рзы азин рыҭан ҩажәи быжьба ҕбеи, 
атранспортә ҕбақәа ҩажәи жәаҩеи. 
Араҟа иҳәатәуп иркуа аҧсыӡ зегьы 
аус шадыруло Аҧсны, уи рнапы ала-
куп азауадқәа жәба. Сынтәа Аҧсны 
иаҵанакуа Амшын Еиқәа аҿықә ахь 
иааз ахамса ақәра аман рҳәоит ае-
кологцәа. 

Аекологиазы аҳәынҭқарратә 
еилакы аеколог еиҳабы, аҧсыӡ-
кра ахылаҧшреи амшынтә ресур-
сқәа рыхьчареи рзы аинспектор 
Џьамал Дбар иажәақәа рыла, ари 
аҧсыӡ хкы хышықәса анахыҵлак  
хыхь ахалара иаҟәыҵуеит,  иҵаатәа-
лоит, даҽакала иаҳҳәозар аҧсра 
аҽазнархиоит. Аӡынра анааилак ахь-
шәашәара аныҕәҕәахалакь, аҧсаатә 
атәыла ҧхаррақәа рахь ишыҧы-
руа еиҧш,  аҧсыӡ рацәа ргәыҧ аӡы 
еиҳа иахьыҧхоу иашьҭаланы рҭыҧ 
рыҧсахуеит. Убри  аан Џьамал Дбар 
иҳәоит аҧсыӡ акраан  шамахам-
зар аилагарақәа шыҟам. Ацәажәа-
рақәа рацәоуп  ахамса анаҩсгьы 
хәы змоу ақьоуқьад ҧсыӡхкқәа рахь 
иаҵанакуагьы ркуеит ҳәа. Уи  аиаша 
иацәыхароу  ҳәамҭоуп ҳәа азгәаиҭо-
ит аеколог. Избан акәзар, аҧсыӡ-
кра иалагаанӡа аҧшаҳәа иаадгыло 
аҕбақәа, аусуразы азин рырҭаанӡа 
агәаҭарақәа ирыхрыжьуеит. Игәазҭо 
аеколгцәа рымацара ракәӡам, урҭ 
ирыцуп  амчратә усбарҭақәеи, ам-
шынтә ҳәаақәа рыхьчаҩцәеи. На-
сгьы дара аҧсыӡ зларкуа  ззин ыҟоу 
«кошельковый невод» ҳәа изышьҭоу 
ақаҭа ауп.  Акык –ҩбак алашәар 
ауеит ҳәарада, аха аӡбахә шырҳәо 
еиҧш, тоннала, шәкыла акьылақәа 
рыкӡом, уи ахагьы рымаӡам, иа-
гьашьҭаӡам ҳәа азгәеиҭоит Џьамал 
Дбар. Аеколог иажәақәа рыла, азау-
адқәа рҿы аҧсыӡ иалырхуа ашылеи 
ашшеи  ахамса мацара ауп излыҵуа, 
ари азҵаараҿы аамҭа – ҧароуп  
аҟынтәи  даҽа ҧсыӡхкқәак рышьҭа-
лаха рымаӡам. 

 Убри аан, Џьамал Дбар имӡа-
ӡакәан иҳәоит,  жә-зауадк  мыцхәуп 
ҳәа ишиҧхьаӡо.  Аекологиа иадҳәа-
лоу азҵаарақәа аҿы ианаамҭоу 
аанкылашьа ҳақәшәароуп. Зауадк 
хәба-фба ҕба иреиҵамкәан иамаза-

роуп, азауадқәа рхыҧхьаӡареи урҭ 
ирымоу аҕбақәеи анеицшьҭаҳхлак  
иҳауа ахыҧхьаӡара маҷӡам. Ақәа 
ашьҭахьтәи  акәыкәбаақәа реиҧш 
азауадқәа рхыҧхьаӡара азҳа-
ра  иаҟәымҵыр, уи  аекологиа иа-
нымҧшыр алшаӡом иҳәоит аеко-
лог. Зауадк амш аҩныҵҟа хышә 
тонна инареиҳаны аҧсыӡ ахьад-
накыло анаҩсгьы,  уи зегьы   аус 
аднаулартәгьы алшарақәа амоуп. 
Ҳәарада,  аҧсыӡ ашша ахьалырхуа,  
аҧсыӡшыла ахьыҟарҵо  аҭыҧ аҿы  
афҩы ҟамлар ауӡом. Аха, ааигәа ин-
хо ауаа уи ҧырхага рнамҭац, афҩы 
харанӡа имнаӡарц азы, ҷыдалатәи 
афильтрқәа хархәара рымазар 
ауп.  Аҳабла Ҿыци, Ажәытә  ҳаблеи, 
Алашарбага аҳаблеи, аҳҭнықалақь 
агәани, Амҳаџьыраа рыҧшаҳәеи 
рҿы  зны-зынла уҧынҵа иааҭасуа,  
ауаа зыргәамҵуа аҧсыӡфҩы бааҧс 
зыхҟьо афильтрқәа  реихәлачра, иа-
наамҭо рымҧсахра  ауп изыхҟьо 
иҳәоит  Џьамал Дбар.

Џьамал Дбар игәаанагара-
ла, аекологиазы аус зуа азакәан 
еиҭахәаҧштәуп, аилагарақәа рзы уи 
аҟны  иарбоу  ахарҧса иацҵатәуп. 
Аҧсыӡкра иадҳәалоу азҵаа-
рақәагьы ҿыц ирылацәажәатәуп. 
Хынтә -ҧшьынтә аилагара ҟазҵаз 
аҧсыӡкҩы дызлахьдырхәыша мам-
заргьы акрахьы инамышьҭра алзыр-
шо амеханизмқәа шьақәыргылатәуп 
ҳәа иҧхьаӡоит иара.  

 «Ишдыру еиҧш, Аҧсны бе-
иоуп аӡиасқәа рыла. Шамахам-
зар урҭ зегьы ашьха ҳаракыраҿы 
ауп рхы ахьыҵырхуа. Дара ирҭоу 
амикроцәеижь еиҷаҳатәуп. Харан-
тәи иааз атәымуаа ракәӡам, ашь-
ха ӡиасқәа рҿы зхархәара ҟамло 
ацхыраагӡақәа рыла  акалмаҳеи 
амлагури  зкуа, уи зхы иаҭәазшьо 
аҭыҧантәи ауааҧсыра роуп. 

Лассы-лассы афымца змоу ама-
ругақәа ахьҭыршьуа аӡиасқәа рҿы  
аҧсыӡ дуқәа ракәым ассақәагьы 
нхаӡом. Асеиҧш зхы мҩаҧызго ауаа 
уаҵәтәи амш иазымхәыцуа, зхада 
аӡәгьы хьаас дызмам роуп.  Аеко-
логцәа ирымаӡам алшарақәа аҧ-
сабара ахьчара иазкны  ицәырҵуа 
азҵаарақәа зегьы хылаҧшра рыҭа-
разы. Рымч ахьеизхо агәаҭарақәа 
мҩаҧыргоит, аилагарақәа ахьыҟоу 
иалыркаауеит, иахьрылшо, изхароу 
ахараҧса рықәҵаны иахьдырхәу-
еит. Ҳаҧхьаҟа – еиҵагыло абиҧа-
рақәа ирзынҳажьуа ҳәа ҳхәыцуазар, 
алацәажәара мацара ҳааҟәыҵны  
ҳамч зықәхо аҟаҵара ҳалагар ауп. 
Даҽаӡәы иҿыҧшра аҭахӡам,  до-
усы ҳхы иадаҳҵап аҭакҧхықәра, 
убри ауп алҵшәа аазго иҳәеит», – 
аҧсыӡкреи  амшын ахьчареи рзы 
аспециалист хада Џьамал Дбар ҳа-
иҿцәажәара хырқәшо.

Елана Лашәриа

Аԥҟарақәа ирықәныҟәа-
латәуп Аекологцәа рхала 

аҧсабара рзыхьчаӡом

 d Жәабранмза 24 азы Кьалашәыр 
аԥшаҳәаҿы имҩаԥысит «Wonkshop 
с лошадью» ҳәа захьӡыз аҿар 
злахәыз апатреҭҭыхҩцәа рзы аҟаза-
ратә классқәа. Ари аҩыза аусмҩаԥ-
гатә еиҿылкааит апатреҭҭыхҩ Арина 
Савченко.

«Сара аԥышәа ду змоу ҽыбӷаҟа-
зоуп 16 шықәса ҵуеит аҽқәа аус  
рыдзулоижьҭеи. Ари аԥстәы сара да-
ара исзааигәоуп, цәгьала бзиа избо-
ит. Аҽы злахәу аҭыхрақәа  рымҩаԥ-
гара мариам. Исымоу сԥышәа 
рыцеиҩысшарц сҭахуп иахьа еизаз 
зегьы» – азгәалҭеит апатреҭҭыхҩ.

Аҽы ашәарҭадара анырырц, 
аҽырҭынчны ахы мҩаԥнагаларц 
азы дацзароуп иара аԥшәма. Сара 
сҽы иахьӡуп Бигбул. Иара аԥхьа са-
ра исыман аҽқәа ҩба, ари аус ады-
зулоижьҭеи ҩымз ҵуеит – лҳәеит 
аҽы аԥшәма, Урыстәыла аспортсмен.

Аҽы афотосахьақәа рҭыхра ахь 

иааргаанӡа ибзианы идрыцқьо-
ит, аԥырцәқәа ԥаны иақәырҵоит, 
ашьақар, ахаа-мыхаақәа аҿарҵоит 
агәалаҟазаара ашьҭыхразы.

Амшын аԥшаҳәаҿы  уи аҽны еи-
зеит имаҷымкәа апатреҭҭыхҩцәа ҟа-
зацәеи, уажәы ааигәа уи аус  знапы 
азыркыз ақәыԥшцәеи. 

Аҽы афотосахьа аҭыхраан еиу-
еиԥшым аҭагылазаашьақәа ҟалар 
алшоит, зегьы рзы ухиазар ауп. Ауаа 
рацәа анабалак аҽы шәар,  агәалаҟа-
заара  бжьысырц алшоит.  Аҭыхрақәа 
рымҩаԥысраан иааԥсар, итәар ал-
шоит, анаҩс уи еиҭа ирыцқьатәхоит,  
акраҿаҵаны, ирныҟәаны иаагатәхо-
ит. Даҽа ганкахьала ҳахәаԥшуазар 
иацу ашәарҭарақәагьы  маҷым. Аҽы 
асеиԥш иҟоу аҭыхрақәа рышҟа иа-
аргаанӡа уи  заанаҵы иадырҵоит. 
Аҭыхрақәа зымбац аҽы ари аҩыза 
алыршара  иаԥсам ҳәа азгәарҭоит 
апатреҭҭыхҩцәа.

Аиҿкааҩцәа иҭабуп ҳәа рарҳәе-
ит зхы алазырхәыз зегьы. Ари аҭы-
хра мҩаԥысит агәалаҟазаара бзиеи,  
азҿлымҳара ҵаулеи ацны.

Аинтерес зцыз аҟазаратә 
классқәа
Аманда Анталаа

 d Шәышықәсала аҧсышәала 
ицәажәо, аҧсуа жәлар рхатәы 
бызшәала рҿахәы зҳәо Дырмит 
Гәлиа ишьаҭаиркыз, аҧсышәа-
ла иҭыҵуа агазеҭ «Аҧсны» ҳаз-
ну ашықәс, февраль мза 27 рзы 
иахыҵит 105 шықәса. Убри ина-
маданы Аҧсны ахы аҵыхәа 
зегьынџьара иазгәарҭоит агазеҭ 
аиубилеи. 

Агазеҭ ахьҭрыжьуа атипогра-
фиа, аҭыжьрахь инеиаанӡа аус 
ахьадыруло аредакциа арҭ ам-
шқәа рзы иаҭааит Г. А. Алшәындба 
ихьӡ зху  Бзыҧҭатәи актәи абжьа-
ратә школ аҵаҩцәеи арҵаҩцәеи. 
Урҭ бзиала шәаабеит ҳәа раҳәо 
аредакциа ашҟа имҩахигеит ага-
зеҭ «Аҧсны» аредактор хада Ахра 
Анқәаб. 

Агазеҭ аҟны  аусура шымҩаҧы-

суа атәы, иара убасгьы иҵаулаӡоу 
уи аҭоурых ахәыҷқәа ирзеиҭе-
иҳәеит  аредактор хада. Ахәыҷқәа 
агазеҭ аредакциа ауадақәа ирыҩ-
нысны ирбеит.  Агазеҭ «Аҧсны» 

аколлектив ракәзар, Бзыҧҭатәи 
абжьаратә школ аҵаҩцәа аре-
дакциа раҭаара, даара агәахәара 
рнаҭеит, гәаартыла иеицәажәеит, 
рфотосахьақәа еицҭырхит.

Абас еиԥш ҳҿар идырбалазар, 
ирзеиҭаҳәалазар ҳгазеҭ аԥхьаҟа 
аԥеиԥш аиуеит.

Рыблала ирбеит

Ашколхәыҷқәа аҭааит

Стелла Сақаниа

 d  «Ашәа ԥсаатәуп, 
амҵәыжәҩақәа  амоуп, иԥыру-
еит. Ҳбызшәеи ҳашәеи адунеи 
иахыҩуеит. Ашәа аԥсы ахазҵо, 
амҵәыжәҩақәа азҭо, изырԥы-
руа ашәаҳәаҩ бзиа иоуп. Аԥсуа 
цәа ахаҵаны, ԥсыуа бжьыла ина-
зыгӡо…» –лҳәоит жәлар рвокал-
тә-инструменттә ансамбль «Риҵа» 
асахьаркыратә напхгаҩы Нора Ча-
магәуа.

Аҟазара аҳаԥшьа ҵаулоуп, ҳәа 
аԥсуаа ражәаԥҟа иалан. Ауаҩы 
ицәа-ижьы аҟазара аламзар, 
мчыла иузилаҵом, дузадгалом. 
Аҟазара ԥсабарала иуциуа, уԥ-
сы ахьынӡаҭоу уи ала уԥсыԥ лаз-
га-ҩазго махәҭа дууп.

Жәытәнатә аахижьҭеи ашәаҳәа-
реи акәашареи ҳмилаҭ ҵасс иры-
ман. Ԥсабарала рцәаҩа  иалан. 
Аԥсуа жәлар ржәытә ашәақәеи 
рыкәашарақәеи азқьышықәсқәа 
ирылганы, аамҭа ӡыблара иа-
ламӡӡакәа иахьа  уажәраанӡа 
еиқәханы  иҳамоу аҽакы иузала-
мырҩашьо, ахатәы хаҿытә ҷыда-
рақәа шамоу шаҳаҭра ауеит. Ииа-
шоуп, урҭ змырӡша адац-ԥашә ду 
рымоуп. Аха аамҭа гәымбылџьба-
роуп. Уи ацәаҩа џьбара рыцҳашьа-
рада ибжьанарӡыз  маҷӡам. Амилаҭ 
рдоуҳатә беиара мазарас иамоу  
мырӡӡакәа абиԥарақәа ирызнага-
латәуп. Убарҭ рҟынтәи егьырҭ рахь 
ииаслароуп.

Аԥсуа жәлар рашәаҳәаратә 
ҟазара аихаҳареи аларҵәареи 
даҽа рҿиаратә ансамбльк иуза-
ламырҩашьо алшарақәеи аихьӡа-
рақәеи аазырԥшхьоу ируакуп, 
иахьагьы  иаазырԥшуа жәлар 
рвокалтә-инструменттә ансамбль 
«Риҵа». Ансамбль «Риҵа» аԥсуа 
ҟазара аҭоурых аҿы асар рымҩа 
еиԥш ашьҭа ӷәӷәа алнадеит.

Аԥсны зҽаԥсазтәыз акульту-
ра аусзуҩы, Аџьынџьтәылатә еи-
башьра аветеран, «Агәымшәара-
зы» амедал занашьоу Зураб Малиа 
ус иҳәеит:  «Сара санқәыԥшыз 
аамҭазы Гәдоуҭа ақалақь апарк 
хадаҿы аӷәтәы ҩны хәыҷык  гы-
лан. Уаҟа Лидиа Шакербаиа ан-
самбль азыҟалҵон. Еицырдыруаз 
ашәаҳәацәеи акәашацәеи аус ру-
ан. Ансамбль ахьӡ амаӡамызт. Уи 
1960-тәи ашықәсқәа раан акәын. 
Гәдоуҭа ақалақь аҟны 1960-тәи 
ашықәсқәа рзы акультуратә ҩны 
аадыртит. Директорс Иван Ҭамшьы-
гә-иԥа Лакербаиа дарҭеит. Иара 
ашәаҳәацәеи акәашацәеи араион 
аҟны реидкылара далагеит. Ара-
ионтә хор аиҿкааразы Констан-
тин Ченгелиа дааиԥхьеит. Убри 
аамҭазы Лидиа Шакербаиеи Зо-
иа Аншбеи ахьӡ змамыз ансамбль 
ашәаҳәацәа Гәдоуҭатәи «Аԥхын-
тәи атеатр» аҟны аҽазыҟаҵарақәа 
мҩаԥыргон. Акыр шықәса аҟаза-
раҿы аус зухьаз, рыхьӡқәа аҭоурых 
аҿы иаанхаразы еиқәаҳаԥхьаӡоит: 
Санаиа Владимир, Гәымба  Леонид, 
Шакербаиа Лидиа, Хонӡиа Рита, 
Ҭарба Лиуба, Возба Емма, Григолиа 
Лиова, Бениа Ӡыкә, Аҩардан Ваниа, 
Гәыблиа Мери, Цыгәба Аркадиа, 
Мхонџьиа  Сергеи, Сиҷинава Сер-
геи, Гериа Коммуна, Габриа Мыта».

– «Аԥхынтәи атеатр аҟны 
еиҿкааз ансамбль, – иҳәеит Ӡыкә 
Бениа, – аконцертқәа мҩаԥаагон 
Акультуратә Ҩны аҟны ансамбль 
анеиҿкааха. Ҳара ҳазлаз арҿиа-
ратә ансамбль аусура ааныркы-
леит. Досу ихы ишԥнаҟоз ала, аҟа-
зара амҩақәа хазы-хазы ианылаз 
ҟалеит.

Жәлар рвокалтә-инструменттә 
ансамбль «Риҵа» ахьӡ-аԥша еса-
аира ишьҭыҵуан, иазҳауан. Иахьа 
ансамбль сахьаркыратә напхгаҩыс 
иамоу Нора Чамагәуа ус лҳәе-
ит: – «Раԥхьаӡа ансамбль «Риҵа» 

анеиҿкааха Константин  Ченге-
лиа  сахьаркыратә напхгаҩыс да-
арыԥхьеит. Уи ансамбль алахәы-
лацәа реидкылара иџьабаа дуӡӡа  
адын. Иааҟаиҵоз зегьы аԥсуа цәа 
ахан. Араион ахы-аҵыхәа аб-
жьы цқьа змаз ауаа алиԥшаауан. 
Аҟәатәи аҵаралашаратә  ҵараи-
урҭа аҟны рҵаҩцәас аус зуаз Ро-
за Чамагәуеи, Сира Аҩӡбеи, сареи 
имашьынала ансамбль аҽазыҟаҵа-
рақәа раан ҳааигон. Уи дҟаза 
дуӡӡан. Ихы-иԥсы ақәҵаны аԥсуа 
милаҭтә ҟазара агәашәқәа ҳраи-
он аҟны иаазыртыз дыруаӡәкуп. 
Аамҭа кьаҿ иалагӡаны асцена-
хь ҳцәыригеит, ансамбль бзиаӡа 
еиҿкаахеит. 1972 шықәсазы Моск-
ваҟа ҳнаԥхьан.  Уаҟа «Русская зи-
ма» захьӡыз аныҳәа мҩаԥысуан. 
Раԥхьаӡатәи агәыԥ  еиҿкааз, нас  
авокалтә-инструменттә ансамбль 
ҳәа иҟалаз иалан: Ҳагба Анато-
ли, Барцыц Анзор, Базба Витали, 
Мхонџьиа  Сергеи,  Ӡиӡариа  Гар-
ри, Малиа Заур, Малиа Зураб, Бар-
цыц Едик, Ӡиӡариа Ҷука, Чамагәуа 
Роза, Чамагәуа Нора, Аҩӡба Си-
ра, Возба Емма, Кәарҷелиа Зина, 
Ақаҩба Тома.

Жәлар рвокалтә-инструме-
нттә ансамбль «Риҵа» шеиҿыр-
кааз игәаларшәо Аԥсны акульту-
ра зҽаԥсазтәыз аусзуҩы Зураб  
Малиа иҳәеит: – «Араион аҟны 
зеиҿкаара иалагаз ансамбль ахь 
сашьа Заури сареи ҳнарԥхьеит. 
1970 ш. Ҟәланырхәа ақыҭан ин-
хоз Аргәын Анатоли ажәеинраала  
«Риҵа» захьӡыз ҩны исиҭеит ашәа 
алысхырц. Изҩит амелодиа, аха 
џьаргьы ицәырсымгеит, аӡәгьы ис-
мырбеит. Кәасҭа Ченгелиа напхга-
ра зиҭоз ансамбль ахь саннеи, иара 
исҭеит. Ансамбль иалаз идирҳаит, 
ашәа рзиҳәеит. Иара убри аҽны 
ансамбль «Риҵа» ахьӡыртәит. Уба-
соуп иахьа Аԥсны зегьы еицырды-
руа ансамбль «Риҵа» шахьыӡхаз…»

Жәлар рвокалтә-инструменттә 
ансамбль «Риҵа» 1972 ш. инарк-
ны аҟазара амҩа изнылаз есааира 
ирҭбаауа ԥхьаҟа ицоит. Ансамбль 
асахьаркыратә напхгаҩы Нора 
Чамагәуа иазгәалҭеит: – «Аԥсны 
Аџьынџьтәылатә еибашьра анеил-
га ашьҭахь Гудоуҭатәи Акульту-
ратә ҩны аҟны еиҿкаан «Гәдоуҭаа» 
захьӡыз ансамбль. Нас х-абиԥа-
рак еиднакылон. Асахьаркыратә 
напхгаҩыс даман Гәымба Ра-
жден Џьгәанаҭ-иԥа. Убри ибзо-
урала (усҟан акультура аминистрс 
иҟаз Кьасоу Ҳагба ицхыраарала) 
иреиӷьӡаз ашәақәа ҭаҩын: Ана-
толи Ҳагба, Владимир Џьуӷьелиа, 
Владимир Санаиа, Витали Базба 
уҳәа ашәаҳәацәа нагақәа зегьы 
рашәақәа еиқәырхахеит. Ансамбль 
«Гәдоуҭаа» еиднакылон абыргцәа 
рансамбль «Нарҭаа», жәлар рво-
калтә-инструменттә ансамбль 
«Риҵа» (асахьаркыратә напхгаҩы 

Гиви Уанаҿа), акәашаратә ансамбль 
«Адац»  (асахьаркыратә напхгаҩы 
Руслан Дбар).

Аԥсны Жәлар рартист, акомпо-
зитор Ражден Гәымба ансамбль 
«Риҵа»  30 шықәса анахыҵуаз, 
иқәгылараҿы иазгәеиҭеит: «Аԥсуа 
милаҭтә ҟазараҿы аихьӡара дуқәа 
аазырԥшуа, ҽакы иаламҩашьо, уз-
тәызтәуа, аԥсуа жәлар рашәақәа 
хьыршәыгәқәа  рахь ухьазырԥшуа, 
амҵәыжәҩақәа узҭо ҟазаратә на-
сыԥуп. Инеиԥынкыланы ансамбль 
«Риҵа»  иалоу рхатәы шәаҳәа-
ратә хаҿра рымоуп. Дарбанзаалак-
гьы идыруазар ауп, аҟазара шаҟа 
иӷәӷәоу, ишьҭыху аҟара ҳҳәынҭқар-
рагьы шыӷәӷәахо. Ансамбль «Риҵа», 
аҳәынҭқарратә ансамбль ҳәа ахьӡ 
ҳаракы иаԥсоуп, 30 шықәса асце-
на иазааԥсаз аԥсуа жәлар рҟаза-
ра цқьа адунеи иазырбаз рыхьӡ 
ашьҭыхра ақәнагоуп…

Ансамбль «Риҵа» Асовет аамҭа-
зы лассы-лассы аҳәаанырцә ага-
строльқәа мҩаԥыргон. 1987 шықә-
сазы Германиа иҟан. «Аԥсуаа 
рҟармаҵыс» ҳәа изышьҭаз, Аԥс-
ны жәлар рартист Анатоли Ҳагба 
инаигӡоз ахкы ала аԥсуа жәлар 
рашәа «Ахәрашәа» ала акон церттә 
программа аатуан. Азыӡырҩцәа 
зегьы ҵәыуон. Нас итәаз ахәаԥш-
цәа зегьы гыланы рнапқәа изеи-
нырҟьон. Аконцерт ашьҭахь Анато-
ли Ҳагба азыӡырҩцәа рпатреҭқәа 
ицҭырхуан, дгәыдыркылон.

Ансамбль «Риҵа» иалаз иар-
бан аамҭазаалакгьы ақыҭақәа 
рҟнытә иаауан. Урҭ зегьы рҟаза-
ратә мҩа ҭбаан, иԥшӡан. Иацгьы, 
иахьагьы ашәаҳәацәа ԥсабарала 
Анцәа ирзишаз  абжьыцқьа рхоуп. 
Уи азыӡырҩы ицәа-ижьы ианыру-
еит, игәаҵанӡа инеиуеит. Аԥсны 
Аџьынџьтәылатә еибашьра иалага-
анӡа жәлар рвокалтә-инструмент-
тә ансамбль «Риҵа»  имаҷымкәа 
рконцерттә программала иқәгы-
лахьан: Москва, Нальчик, Қарҭ, 
Черкесск ақалақьқәа рҟны уҳәа 
егьырҭгьы. Атәылақәа:  Польша, 
Венгриа, Германиа, Америка, Ку-
ба… уҳәа рҟны.

1980-тәи ашықәсқәа рзы ан-
самбль «Риҵа» ашәаҳәацәа акәа-
шацәа рыцлеит. Уи зыбзоураз 
асахьаркыратә напхгаҩыс иҟаз 
Акаки Малиа иакәын. Усҟан 50-
ҩык рҟынӡа ашәаҳәацәеи акәа-
шацәеи рхыԥхьаӡара наӡон. Усҟан-
тәи аамҭазы Акультуратә ҩны 
аҟны ҟазаратә дунеи дук аатит. 
Ашәаҳәацәеи акәашацәеи рашәеи  
рыкәашареи  лассы-лассы ажәлар  
еизнагон. Мчыбжьык хынтә Да-
гомыс аконцерттә программақәа 
нарыгӡон. Абас акультуратә ԥсҭа-
зааратә дунеи ԥшӡа ишаныз, Аԥс-
ны аибашьра иалагеит. Аҟазаратә 
рҿиара аанкылахеит. Акәашацәа 
реиҳараҩык еибашьра ицеит. 
Ашәаҳәацәа ансамбль «Аиааи-

ра» иалалеит. Урҭ рашәақәа аҭа-
биақәа ирҭыҩуан. Аибашьцәа ргәы 
шьҭырхуан. Акәашацәа рҟынтә 
Руфеҭ Дасаниа Аԥсны зҽаԥсаз-
тәыз  артист» ҳәа ахьӡ ихын. Аиа-
аира агара мызқәак шагыз, дыхә-
ны  дахьышьҭаз аӷацәа дрытҟәеит, 
цәгьаԥсышьа ирҭеит. Ибаҩ ԥыҭрак 
ашьҭахь иааган. Леон иорден иа-
нашьоуп, Гәдоуҭатәи Акультуратә 
ҩны ихьӡ ахҵоуп. 

Аԥсны Аџьынџьтәылатә еи-
башьра анеилга ашьҭахь ансамбль 
«Риҵа» алахәылацәа рҽеидыркы-
леит. Уаанӡа аԥсуа жәлар рашәақәа 
ирҳәоз ирыцлеит автортә ашәақәа. 
Убарҭ автортә ашәақәа зыҩуаз Ги-
ви Уанаҿа иакәын. Ашәа ҿыцқәа 
имарианы ирҵон, нас ахәаԥшҩы 
иахь ицәырыргон. 413 мши-ҵ-
хи ицоз аибашьраҿы иҭахаз 
аибашьцәа ирызкын игәыҭшьаа-
газ ашәақәа. Аԥсны жәлар рпоет 
Смыр Рушьбеи иажәеинраалақәа 
рыла акәын урҭ ашәақәа  шиҩуаз.

 «Риҵа» асахьаркыратә напх-
гаҩы Чамагәуа Нора иазгәалҭеит: 
– ансамбль «Риҵа» ашьаҭа анакы 
инаркны аԥсуа милаҭтә инструмен-
тқәа  Кәасҭа Антон-иԥа иалеига-
леит: аҩымаа, ахымаа, ачамгәыр, 
аԥхьарца, аконтробас аҳарҳәон, 
иахьагьы уи аус иацаҳҵоит. Усҟан, 
ансамбльк ҳаиԥшӡамкәан, иҿы-
цыз ашәақәа рыла ҳцәырҵит. 
Константин Антон-иԥеи Ражден 
Џьгәанаҭ-иԥеи аԥсуа-цәа ансамбль 
«Риҵа» иаҟәнырҵаз, еиқәхеит. 
Ашәаҳәацәа аҟазаратә ус  рыцаа-
иуеит, уи адагьы ашәа зҳәо зегьы 
рус гәык-ԥсыкала бзиа ирбоит. Уи 
зегьы реиҳа ихадоуп.

«Риҵа» аџьабаа дуи, уи аҟаза-
ратә мҩа ҭбаа дуи рзы «Ахьӡ-аԥша»  
ахԥатәи аҩаӡареи «Агәымшәа-
разы» амедали анашьоуп. Ан-
самбль «Риҵа» алахәылацәа зегьы 
хаҭа-хаҭала 50 шықәса ахыҵра ры-
даҳныҳәалоит. Ахәаԥшҩы иԥсҭаза-
араҿы иаанхаз аҟазацәа  рҟазара 
ахәышҭаара ҭбаахеит, уи еихазҳа-
уа, еиҵызхуа аҿар аҵагылааит. Урҭ  
арҿиаратә ҟазаратә хыԥша иры-
маз еихаҳахааит. Аҟазаратә ҭо-
урых  иазаанрыжьуа аԥеиԥш рыц-
зааит. Ирымздо абиԥарақәа аԥсуа 
жәлар рҟазара адацқәа  арыӷәӷәа-
реи ацҵареи рылшааит. Аԥсуаа ус 
рҳәон: «Ашәа ахьырҳәо аԥсҭазаа-
ра ыҟоуп» ҳәа. Аҟазара иадҳәалоу 
ахҭысқәа рацәахааит.

Ансамбль «Риҵа» аҟазаратә 
ҳәаақәа арҭбааразы, уи иахагы-
лаз, иацхраауаз асахьаркыратә  
напхгаҩцәа иреиуан: Ченгелиа 
Константин, Малиа Зураб, Ҷанба 
Нодар, Аиба Виачеслав, Барцыц 
Анзор, Малиа Акаки, Шамба Иуа-
на, Уанаҿа Гиви, Гәымба  Ражьден, 
Герзмаа Донцик, Ӡиӡариа Гарри. 
Ансамбль «Риҵа» асахьаркыратә 
напхгаҩцәа зегьы рџьабаа адын. 
Аха далскаар сҭахуп Уанаҿа Ги-
ви – лҳәеит ашәаҳәаҩ Абџба-Д-
бар Милиа, - уи дыруаӡәкуп уҳәар 
ауеит ҳкомпозиторцәа, зырҿиа-
ра ԥсра ақәым адуқәа. Иҟазара 
ацыԥхьқәа дыздыруаз зегьы иры-
цуп. Иԥсҭазаара кьаҿ иалагӡаны, 
акымкәа-ҩбамкәа ашәа шьахәқәа 
раԥҵара илиршеит. Урҭ рахьын-
тә зегьы бзиа ибаны лассы-лас-
сы ирҳәо иреиуоуп ашәақәа 
«Риҵа», «Афон ҿыц», «Гәымсҭа 
ахықәан», «Сыҷкәын заҵә» уҳәа. 
Арҭ ашәақәа ажәлар рыԥсы ирза-
лымхуа ашәақәоуп. Иара игәҭыхан 
иавтортә ашәақәа рҭаҩра, иааид-
кыланы иашәақәа реизга адиск 
аҭыжьра… Дахьымӡеит, имаз аамҭа 
кьаҿхеит. Анотаҵәҟьа изанымҵаз 
ашәақәа маҷӡам. Урҭ зҳәо ыҟа-
наҵ ԥсра рықәӡам. Анота ианым,  
иҭаҩым ашәа зеиқәхаӡом. Убри аҟ-
нытә иахьагьы икьасаӡам аҭаҩра…

Жәлар рвокалтә-инструме нт -
тә ансамбль «Риҵа» аԥсуа ҟазара 
аҭоурых аҿы зхатәы лагала ҟазҵаз, 
рҟазаратә аҳаракыра  изныкым-
кәан иазгәарҭахьеит. Ажәлар 
рашәақәа ирыцу афырхаҵареи  
агәышьҭыхреи еснагь ирыцзааит. 

Ансамбль  «Риҵа»

Гугуца Џьыкырба 

Ашәа ахьырҳәо 
аԥсҭазаара ыҟоуп

Адоуҳа ауас хыр
шьҭаҵаҩ изкны

Зыхьӡ камшәо 

 d Ишдыру еиԥш, ахатәы быз-
шәа ауаҩы иԥсҭазаараҿы аҵак 
ду амоуп. Жәабранмза 21 азы 
адунеи аҿы иазгәарҭоит ахатәы 
бызшәа Жәларбжьаратәи амш.

Ари амш аҽны Аԥсны зегьы 
иазгәарҭоит аԥсуа ҩыра ашьаҭар-
кҩы, алитература абду, аҵарауаҩ, 
ашәҟәыҩҩы ду Дырмит Иосиф-
иԥа Гәлиа диижьҭеи 150 шықә-
са аҵра.

Аԥсны зегьы аҟнеиԥш, Гагра 
араион иахьаҵанакуа ашколқәа 
зегьы рҟны жәабранмза 19 инарк-
ны 26-нӡа имҩаԥган аиубилеитә? 
хәылԥазқәа.

Убас, Гьечрышьтәи абжьаратә 
школ аҟнгьы имҩаԥган еиуе-
иԥшым аусмҩаԥгатәқәа.

  Амчыбжь алагамҭаз аклассқәа 
зегьы рҟны имҩаԥысит акласстә 
сааҭқәа, еиҿкаан Д. Гәлиа ирҿи-
амҭақәа рыла ахәыҷқәа иҭырхыз 
асахьақәа рцәыргақәҵа.

Жәабранмза 21 азы имҩаԥган 
ахәылԥаз. Аиҿкааҩцәа рҿаԥхьа 
хықәкы хадас иқәгылан ала-
гарҭатә классқәа инадыркны 
аиҳабыратәқәа рҟынӡа Д. Гәлиа 
аԥсуа доуҳа арҿиаразы илагала 
аҵакы рызнагара.     

  Ашколхәыҷқәа ирыԥхье-
ит ажәеинраалақәаа, апрозатә 
ҩымҭақәа рцыԥҵәахақәа, иара 
убас Д.Гәлиа иажәеинраалақәа 
ирылхны иаԥҵаз ашәақәа на-
рыгӡон. Амчыбжь анҵәамҭаз 
еиҿкаан аныҟәара, аиҳабыратә 
классқәа рҵаҩцәа аҭааит Аҟәа, Д. 
Гәлиа имузеи.

Изызҳауа аҿар рзы арҭ рҩыз-
цәа аныҟәарақәа ихымԥадатәу 
акакәны иҟоуп,  «бла иабо хы иаԥ-
соуп» ҳәа шырҳәо еиԥш.

Иара убас Багаҭелиа ихьӡ 
зху Цандрыԥшьтәи абжьаратә 
школ №2  арҵаҩцәеи аԥсуа сек-
тор аҵаҩцәеи рымчала еиҿкаан 
Дырмит Гәлиа  ииубилеи иазкыз, 
инеиҵыхыз ахәылаз. Уаҟа иӡырган 
аԥсуаа ржәытә қьабзқәа, рҵасқәа, 
анхараҿы рхы иадырхәоз амыру-
гақәа рцәыргақәҵа.

Ари агәалашәаратә хәылԥазы 
ашҟа ааԥхьара рыман Гагра ара-
ион абыргцәа рхеилак ахаҭарнак-
цәа, Гагра араион аҵара аҟәша 
аусзуҩцәа, ансамбль «Аламыс» 
уҳәа.

Имҩахыҵыз зегьы, аиҿка-
аҩцәеи аҵаҩцәеи ҭабуп реиҳәе-
ит ашкол аиҳабы Ешба Махаз. 
Анаҩс иқәгылеит Гагра араион 
аҵара аҟәша аиҳабы Ажьиба Ма-
дина, араион абыргцәа рхеилак 
ахантәаҩы Алшәынба Рудольф.

Алахәылацәа зегьы гәахәа-
ра дула ирыдыркылеит ашкол-
хәыҷқәаа рықәгылара.

Аманда Анталаа



Шәаԥхьа зегь раԥхьа

Аҧсуа милаҭтә ҟазара аӡбахә 
анаҳҳәо, ҳаналацәажәо, еиҧхь-
хәыцрада ҳхаҿы иааиуа, иаҳгәа-
лашәо дыруаӡәкуп Аҧсны жәлар 
рартист, ахореограф, Леон иорден 
занашьоу, Е. Бебиа ихьӡ зху аҧсуа 
ҳәынҭқарратә акәашаратә ансамбль 
«Шьараҭын» ала зырҿиаратә ҟаза-
ра хацзыркыз, ари ансамбль аҟны 
иналукааша раҧхьатәи акәашаҩцәа 
иреиуоу Анри Џьоџьа-иҧа Ферзба.

Зыҧсҭазаара зегь аҟазара иазку, 
ааҧсарак зынмырҧшкәан уи амаҵ 
азызуа, акыр шықәса инеиҧынкыла-
ны Аҧснытәи аҳәынҭқарратә жәлар 
рашәаҳәареи рыкәашареи зҽаҧсаз-
тәыз ансамбль аҟны ахкы нагӡаҩыс, 
шәаҳәаҩыс иҟоу, уи инаваргыла-
ны,  абаҩхатәра злоу аҿар рааӡа-
раҿы зҧышәа рымаздо, Аҟәатәи 
аҳәынҭқарратә акультура аҵараи-
урҭа арҵаҩы Анри Ферзба сынтәа 
70 – шықәса ихыҵит. Уи инамаданы, 
аҟазара дшалагази, хаҭала, акәашаҩ 
изанааҭ залихызи реилкааразы ҳа-
ра ҳамҩахыҵит Аҧсны жәлар рар-
тист аус ахьиуа амилаҭтә культура 
ахәшҭаарақәа руак ахь.

Аҟәатәи аҳәынҭқарратә акульту-
ра аҵараиурҭа ахь ҳнеимҭаз, 
зегьынџьара ҭынчран, арҵаҩцәа 
руадагьы ҭацәын, зегьы аурокқәа 
рахь иҟан. Аха минуҭқәак рышьҭахь, 
аҩбатәи аихагыла ахьтә хаа-хаа  иа-
аҩуан амузыка абжьы. Ҳаргьы уи 
абжьы ахьгоз ашҟа ҳҿынаҳхеит, ҳа-
аигәахацыҧхьаӡа еиҳа-еиҳа еилык-
ка, игәазырҳаганы иҳаҳауан аҧсуа 
кәашара. Сыгәгьы иаасыҵанаҳәеит 
аҟазараҿы зџьабаа рацәоу, хаҭала, 
аҿар аҟазара агәыбылра дыркраҿы 
зыбзоура маҷым Анри Џьоџьа-иҧа 
абри азал аҟны дыҟазар ҟалап ҳәа. 
Аиашазы, сымҩашьеит. Ашә са-
ныныҩнала, аҧсшәа анеибаҳҳәа 
ашьҭахь, аҭамзаара шьҭаҵо, акәа-
шашьа зирҵоз аҿар срыхәаҧшырц 
шысҭахыз иасҳәеит. Ҳәарада, мап 
сцәимкит, 15 шықәса раҧхьа хаҭа-
ла, аҧсуак иаҳасабала, асцена азы 
акәымкәан, схазы аҧсуа кәашара 
аҵаразы захь сныҟәоз сырҵаҩы.

Актәи акурс астудентцәеи сареи 
ҳанеибаирдыр ашьҭахь, уи ишиҟаз-
шьоу еиҧш, иус дналагеит. Аиаша-
зы, агәахәара ду узҭо иурок амҩаҧ-
гашьа збахьан ҵаҩык иаҳасабала, 
аха уажәы, даҽа блак ала, инарҵау-
ланы, еиҳа хшыҩзышьҭра аҭаны из-
бартә аҭагылазаашьа сыман.

Аҽны даара исықәҿиеит, хаҭа-
ла, бзиа избо аҧсуа жәытә кәаша-
ра, «Анхацәа рыкәашара» анагӡара 
иналагеит аҟазара азанааҭ алызхыз 
актәи акурс астудентцәа. Аҧсны 
жәлар рартист урҭ, иара ишигәаҧ-
хоз аиҭаҵрақәа ҟарымҵакәан 
ишьҭуамызт. Дааҭгыланы зныкым-
кәан-ҩынтәымкәан идирбон, нас, 
еиҭах дырзыҧшуан, ишахәҭоу, ииа-
шаны иҟарҵаанӡа, ирҵаанӡа.

Иныбжьаршә-аабжьаршәны, 
аҟазара, акәашара еиҳа агәыбылра 
шьҭырхырц, иазхьаҧшырц  ирзе-

иҭеиҳәон инарыгӡо акәашара аҭо-
урых, иара убас хаҭала иара аҟаза-
рахь ишьаҿа анеихигоз аҟазацәа 
дуқәа, анапхгаҩцәа нагақәа шыҟаз. 
Урҭ зегь рыла иҿырҧшыгаз, иры-
лаз рбаҩхатәра мацара акәымкәан, 
зыҧсадгьыли зыжәлари зҟазарала 
иӡырызгоз, адырреи аҧышәеи змаз 
ракәны ишыҟаз.

Аурок ашьҭахь, Анри Џьоџьа-иҧа 
ҳаиҿцәажәара хацыркуа, аҟазара 
дхәыҷаахыс дшалааӡаз, иахьеи-уа-
хеи иҭаацәараҿы ишибоз ала иажәа 
дналагеит:

– Саб Џьоџьа Кәтол ақыҭаҿы 
анхацәа злахәыз ахор еиҿкааны 
иман. Саҳәшьа Џьулеттеи сареи, 
ашәаҳәаратә хор ахь ҳаигалон. Уи 
инаҷыдангьы, ҳҭаацәараҿы: сан, саб, 
сашьа Оҭар, саҳәшьцәа: Анета, Нон-
на, Џьулетта зегьы хәылҧазыла ҳа-
нааилатәоз ашәа еицаҳҳәон, анаҩс, 
ҳшынҭаацәаз ҳқыҭаҿы еиҿка-
аз «ашәаҳәаратә хор» аҟны ашәа 
ҳҳәон. Насгьы аҭаацәаратә ансамбль 
еиҿкааны ашәа еицаҳҳәон ҭаацәа-
ныла. Уи аамҭазы, ашкол аҟны акәа-
шарагьы ддырҵон Акаки Малиеи 
Шьоҭа Мырцхәлааи. Абжьаратә ҵа-
ра саналга, сҭаацәа ирҭаххеит ире-
иҳау аҵараиурҭа сҭаларц, аха сара 
схатәгәаҧхарала иалысхит, сыҧсҭа-
заарагьы азыскит ахореографиа. 
Анаҩс, уи сыҧсҭазаара иахәҭакны 
иагьыҟалеит.

70-тәи  ашықәсқәа рзы Аҟәатәи 
акультура ҵара-лашаратә ҵара-
иурҭа санҭалоз ашықәсан акәын. 
Инаалукаашаз абалетмеистер, ахо-
реограф, зҟазара аҩаӡара ҳаракыз, 
абаҩхатәра иашаҵәҟьа злаз Аҧсны 
жәлар рартист Едуард Бебиа, Аҧс-
ны еиҧш, уи анҭыҵгьы, анаҩс зыхьӡ 
наҩыз, Аҳәынҳқарратә акәашаратә 
ансамбль «Шьараҭын» еиҿикааит. Уи 
акәхеит, Е. Бебиа сҵара хсыркәша-
анӡа ҳәа дымҧшыкәан, сшынҭалаз 
еиҧш, «Шьараҭын»  ахь снеиҧхье-

ит. Аҵареи аусуреи еиласыгӡон. 
Ахореограф изанааҭ сыманы сҵа-
ра аныхсыркәша ашьҭахьгьы «Шьа-
раҭын» ада «ҧсы схамызт». Аҧсны 
Аџьынџьтәылатә еибашьра ҟалаанӡа 
еиуеиҧшым ахкқәа насыгӡон, скәа-
шон «Шьараҭын» аҿы. Аибашьраан 
ари ансамбль аҟнытә, аҧхьаҟа  
ҳмилаҭтә ҟазара ӡырызгашаз, еи-
хазҳашаз, ҳҩызцәа акәашаҩцәа 
12-ҩык рыҧсадгьыл аиқәырхара 
рхы ақәырҵеит,иҳаҧхеит,цәыӡ ду-
ны иаҳзыҟалеит.  Урҭ рышьҭахь, ры-
лымкаа, хаҭала, сара исылымше-
ит «Шьараҭын» ахь ахынҳәра, уаҟа 
акәашара…

Анри Џьоџьа-иҧа ирҿиаратә 
ҟазара злахациркыз «Шьараҭын» 
даара игәы шазыбылуа мҩашьа-
уа, дазгәдуны, уи иадҳәалаз игәа-
лашәарақәагьы акымкәан-ҩбамкәан 
иаҳзеиҭеиҳәеит.

«Акыр тәылақәа рҟны ҳми-
лаҭтә ҟазара ӡыраҳгахьан, Аҧсны 
ахьӡ ҭаҳгахьан «Шьараҭын» арҿи-
аратә коллектив. Гостроль ҳасабла 
ҳцахьан, Урыстәыла еиҧш, аҳәаа-
нырцәтәи атәылақәа жәпакы рахь: 
Швециа, Норвегиа, Индиа, Морок-
ко, Германиа, Голландиа, Фран-
циа, Финлиандиа, Африкатәи атәы-
лақәа, Алжир, Ҭырқәтәыла уҳәа убас 
егьырҭгьы. Ҳахьцалак, шамахамзар, 
аҧхьахәқәа аагон, ахәаҧшцәа хна-
хуан ҳҟазара. 

Исгәалашәоит, Москва, 80-тәи 
ашықәсқәа рзы имҩаҧысуаз Аду-
неизегьтәи афестиваль аҟны, еи-
цырдыруа, зҟазара аҩаӡара ҳаракыз 
Академиатә ансамбльқәа рацәа-
ны излахәыз аҟны, хаҭала, афести-
валь ахыркәшара, «Шьараҭын» акәа-
шаҩцәа ишҳадыргалаз.

Ахәаҧшцәа «Шьараҭын» ақәгы-
лара ишазыҧшыз, уи мбакәан 
ишзымцоз азгәаҭаны, заа имцакәан, 
аҵыхәтәанынӡа иаангыларц азы 
иӡбаз акы акәын уи.

Ҳәарада, ҳара ҳзы акыр аҵана-
куан, ҳаззыҧшымыз қәҿиара дуун 
ари ахҭыс», – иҳәеит уи.

Аҧсны Аџьынџьтәылатә еи-
башьраан, А. Ферзба раҧхьа ҳа-
уаажәлар рыцхырааразы Уры-
стәылантәи иаарышьҭуаз абџьар, 
аџьаҧҳаны, афатә-ажәтә уҳәа аида-
рақәа  атранспортқәа ирықәхны 
ашьҭаҵарҭақәа рахь иназгоз дыру-
аӡәкын. Анаҩс, Аҧсны жәлар рартист 
Кәасҭа Ченгелиа еиҿикааз агәыҧ 
«Аиааира» ахь инеиҧхьеит ихатә 
ҩыза – Аҧсны жәлар рартист Роза 
Чамагәуа-ҧҳаи, усҟан 11- шықәса 
зхыҵуаз рҧа, аоператә шәаҳәаҩы 
Алхас Ферзбеи, иареи.

Ҭаацәаныла излахәыз агәыҧ 
«Аиааира», аибашьраан афронт 
ацәаҳәахьы инеиуан, ашәала ргәы 
шьҭырхуан аҭабиақәа ирҭатәаз Аҧ-
садгьыл ахьчаҩцәа.

Аҧсны Аџьынџьтәылатә еи-
башьра ашьҭахь, Анри Ферзба ан-
самбль «Шьараҭын» ааныжьны, 
Аҟәатәи аҳәынҭқарратә акульту-
ра аҵараиурҭа аҿы мацара аусура 
ҩаҧхьа деиҭалагеит. Уиижьҭеи араҟа 
инеиҧынкыланы 30 шықәса ҵуеит 
аус иуеижьҭеи.

«Аибашьра ашьҭахь, ҽнак зны, 
афилармониа аҟны концертк ыҟан, 
адәаҿы ҳаиқәшәеит Аҧсны жәлар 
рартист Уасил Царгәыши сареи, уи 
аҿар рааӡара сшаҿыз, аха ансамбль 
«Шьараҭын» шынсыжьыз аниасҳәа, 
иаразнак напхгара зиҭоз, Аҧснытәи 
аҳәынҭқарратә жәлар рашәаҳәареи 
рыкәашареи зҽаҧсазтәыз ансамбль 
ахь ашәаҳәаразы ааҧхьара сиҭеит.
Азныказы, салак-ҩакит, аха асцена 
иашьцылоу ауаҩы акраамҭа изанааҭ 
ада изычҳауам… Сақәшаҳаҭхеит. Уи-
ижьҭеи жәлар рашәаҳәареи рыкәа-
шареи Аҳәынҭқарратә ансамбли 
Аҟәатәи аҳәынҭқарратә акультура 
аҵараиурҭеи рҟны аусура еиласы-
гӡоит», – иҳәеит Аҧсны жәлар рар-
тист ирҿиаратә ҟазара дазааҭгыло.

– Шәҟазара акәашара ала 
ихацшәыркит, анаҩс, ашәаҳәара, уи 
инаҷыдангьы аҿар рааӡараҿы аџьа-
баа жәбоит, шәҟазаратә хырхарҭақәа 
рахьтә еиҳа ишәзааигәоузеи, иа-
лышәкаауазеи? – ҳиазҵааит Анри 
Ферзба. Дааччан, «ауаҩ инацәкьа-
рақәа зегь шизеиҧшу еиҧш, исзе-
иҧшуп урҭ ахкқәа.  Ауаҩы иарбан 
усзаалак дызлаго, бзиа имбакәан 
изынагӡом, изыҟаҵаӡом. Хаҭала, 
инеиҧанкыланы 30 шықәса аҿар 
рааӡара снапы алакуп. Ари аус аҿы 
ахәыҷқәа бзиа иумбозар, урҭ рыз-
неишьа уақәымшәозар, алыҵшәа 
аиуӡом. Еиҿырҧшны исҳәозар, хаҭа-
ла акәашареи ашәаҳәареи ирыма-
доу сырҿиаратә усура аасҭа, аҿар 
рааӡараҿы аҭакҧхықәра еиҳаны 
избоит. Аха араҟа аусуразы иаҧҵоу 
аҭагылазаашьа бзиа имҩақәнаҵо-
ит, ҳәоуеиқәшәала аколлектив ҳу-
сеицура. Амала, уеизгьы, акәаша-
ра, ахореографиа ала сырҿиара 
ахьхацсыркыз азы, иҟалап еиҳа 
сгәы азыбылуазар – акәашара», – 
дҳацәажәон Анри Џьоџьа-иҧа.

«Аҟазара ахы ӡырнагоит, уи 
ахҿиарах ҕәҕәоуп. Анри Ферзба 
аҟазара злаз аҭаацәара ирылиааз, 
ихәыҷра инаркны уи иалааӡоу иоуп. 

Иуҳәар алшоит, аҟазара шьҭрала 
иаауеит ҳәа. Уи ихатә ҩыза, Аҧсны 
жәлар рартист Роза Чамагәуа-ҧҳа 
лакәзар, ган рацәала аҟазара иа-
ларсу, иадҳәалоу, аҧсуа милаҭтә 
музыкатә арҳәагақәа рмырӡра 
хықәкыс ишьҭыхны аҭыҧҳацәа ран-
самбль «Гәында» еиҿызкааз, напх-
гаҩысгьы иамоу  лоуп. Иахьагьы 
аҟазара аганахьала изыдҵаало ды-
руаӡәкуп, аҟазара иазку архив бзиа 
еиҿкааны илымоуп, илдыруагьы 
рацәоуп.  Рҧа Алхасгьы иабшьҭра 
дықәуп, уи абаҩхатәра злоу оператә 
шәаҳәаҩуп.

Иага аҟазара ауаҩы илазаргьы, 
аҿар рызнеишьа данақәымшәа, бзиа 
ианимба, урҭ аҟазара рылааӡара ил-
шом.

Инаҵшьны иазгәасҭарц сҭахуп, 
аҿар Аҧсуа кәашара рызнагараҿы, 
аклассика аелементқәа алазгалаз 
Анри Ферзба иоуп. Уи  гәык-ҧсы-
кала зус иазнеиуа, аҟазараҿы зџьа-
бааи зылшеи рацәоу аӡә иоуп», – 
лҳәеит  Аҧсны зҽаҧсазтәыз артист, 
Аҟәатәи аҳәынҭқарратә акульту-
ра аҵараиурҭа аиҳабы Сира Аҩӡ-
ҧҳа, акыр шықәса аус зцылуа Анри 
Ферзба ихаҭареи иҟазареи дырза-
аҭгыло.

Ҷыдала, абаҩхатәра злоу аҿар 
дышрывымсуа, ахылаҧшреи агәца-
ракреи шриҭо азгәаҭо дҳацәажәон, 
Анри Џьоџьа-иҧа иааӡамҭа, иахьа 
рҵаҩыс ари аҵараиурҭа аҟны аус 
зуа, абаҩхатәра злоу ахореограф, 
Аҧсны акультура зҽаҧсазтәыз аус-
зуҩ Иана Цәеи-ҧҳа.

«Сара Аҟәатәи аҳәынҭқарратә 
акультура аҵараиурҭа санҭалоз 
схәыҷын, 13 шықәса схыҵуан. Ан-
ри Џьоџьа-иҧа игәылара сҭынхацәа 
рҿы саанҿасуан, аҵараҿгьы, аҩн-
гьы ахылаҧшреи агәцаракреи сы-
гижьуамызт, сурокқәа нҵәаанӡа дыс-
зыҧшны, снапы кны аҩныҟа сигон. 
Азанааҭдырра аганахьала аҟаза-
раҿы еихьӡарак сымазар, ҷыда-
ла, иара ибзоуроуп.  Насыҧсгьы 
исшьоит уи иҧышәа сымеидартә 
аҭагылазаашьа Анцәа иахьсаҭәе-
ишьаз, саб ишьҭахь исыргыло, абык 
иеиҧш исыҧхьаӡо аӡә иоуп уи», – 
лҳәеит лырҵаҩы дизгәдуны Иана 
Цәеи-ҧҳа.

Имҳәакәан высшьа амам, Анри 
Ферзба иҭаацәара рҟазара инаҷы-
дангьы, аҧсуа иаҭәоу аҟазшьа бзи-
ақәа рыла ихаҭәааны ишеиҿкаау. 

Урҭ рҭаацәараҿы аҳра ауеит – 
аҳәоуеиқәшәара, аилибакаара. Ҳәа-
рада, аҟазарауаа рҭаацәара даҽака-
лагьы изыҟалом.

 Ҭаацәаала, Аҧсны жәлар рар-
тистцәа: Анри Ферзбеи Роза Ча-
магәуа-ҧҳаи, урҭ рҧа, абаҩхатәра 
ссир злоу, Аҧсны ахьӡ ҭызгахьоу 
аоператә шәаҳәаҩы Алхас Ферз-
беи зегь ҟазара уаауп, рус акуп азы, 
аҩнгьы еизҵаауеит, ажәакала, аҟа-
зара еиднакылоит.

 Аҟазара аӡыхь еиҧш иҵхәрааны 
иахьааиуа  Аҧсны жәлар рартист 
Анри Ферзба иҩнаҭа иагымхааит 
аҿиара, аизҳара, хаҭала, аҧсуа ми-
лаҭтә ҟазара дагымхааит сынтәа 
70 шықәса ихыҵра азгәазҭо Аҧс-
ны жәлар рартист Анри Џьоџьа-
иҧа Ферзба.

Аҟазара – иҭамбо аӡыхь

Алиса Гәажә-ҧҳа
Анри Ферзба – 
70 шықәса

 d Аԥсуаа ҳҿы еснагь ахаҵгылара 
аман ԥсыуала ахәшәқәа рыҟаҵа-
ра, иҟоуп иара иахьагьы аҳақьым 
ихәшә аасҭа аԥсуа хәшәы иаҳа 
агәра зго. Уи аҩыза адырра Анцәа 
ду излеиҵо ауаҩы дхәаахәҭҩым-
зароуп, ажәлар рыхәара дазыхиа-
зароуп. 

Убас иҟоу аԥҳәыс лаша, згәы 
ҭбаау, иҳалалу, зажәа ҵаулоу, 
ахьаа змоу ауаҩы игәышьҭыхра 
иақәшәо дреиуоуп ан- афырԥҳәыс, 

ахшара рацәа еиҵазааӡаз, аԥсуаа 
ишырҳәо еиԥш, знапы ахьы аԥссо, 
хкы рацәала аԥсуа хәшәы хкқәа 
знапы иҵыҵуа  Буба Шланӡиа –
Хышба. 

Калдахәара ақыҭан, лџьабаа 
раҵәоуп даараӡа Буба. Аа-ҩык ах-
шара неиҟара-неиҟараны еиба-
рыҩуа рашҭа ишықәыз рааԥсара 
здыз рынхамҩа ду амца нацралан 
илықәыблаа ицеит. Хыбрада адәы 
иқәхаз аҭаацәара ду ҿыцмҭала ан-
хамҩа напы адыркит, лыԥшәма Ва-
лери Хышбеи лареи неивагылан. 

«Аԥсшьара аамҭақәа раан 
схәыҷқәа ырцәаны, ацемент еи-
ларшьшьны ҩажәа-ҩажәихәба  

блок ҟасҵон», – лҳәеит лара ҳа-
иҿцәажәара аан. 

Аџьабаа ауаҩы даӡрыжәуеит, амч 
ҷыдагьы иланаҵоит. Абасала Бу-
ба иблыз рынхарҭа ҭыԥ аладахьы 
лҭаацәеи лареи ҿыц еиқәырҵо-
ит рхәышҭаарамца, иахьа анцәа 
дрықәныҳәаны аџьџьаҳәа, еиҵаҩҩы 
рашҭа иахьықәу. 

Буба лнапы иҵылхуа аԥсуа 
хәшәқәа даара ирацәоуп, иал-
лыргахьоугьы маҷҩым. Ҳазааҭгы-
лозар: амаҭ ауаҩы ицҳар ашҳам 
илхра, ишқәыԥшу зыхцәы каԥсо 
ауаҩы ихцәы аиқәырхара, абылра 
ахәшә, ацәачымазара, «адоу» ахәшә, 
аԥсылаԥши абзалаԥши рыҭәҳәа, 
аканҵаҵыра змоу иалыргара уҳәа  
убас акыр. 

Буба аԥсуа хәшәқәа рыҟаҵара 

дшалагазгьы иамоуп иара ахатәы 
ҭоурых. Лхәыҷқәа руаӡәы аԥхын 
мшазы дыхәмаруа адәы дшықәыз 
иаалырҟьаны иԥштәы иԥсахит, де-
илыӷрааӡа дҟалеит, ачра далаге-
ит. Ишьаз аԥхынтә еимаа хәыҷқәа 
наишьхыршәшәаны ианаагәалҭа 
илбеит, иагьеилылкааит ашҳам 
ицәа ишалаз. «Амаҭ акамыршша 
иацәшәоит ҳәа рҳәо саҳахьан 
ажәытә уаа, иаразнак еимгеим-
царак иалагӡаны ахәыҷқәа еиҳа-
бацәа нашьҭаҵаны идсырԥшааит. 
Иааӡәӡәаны, иҟәаҟәаны ацәца азна 
аӡы аҵаҭәаны исыржәит. Ампыл 
еиԥш икәымпылӡа ичхьаз схәыҷы 
сыла ишабоз адара далагеит», – 
лҳәеит лара. Убас иԥсы еиқәлырхе-
ит, иара убри нахыс аԥсуа хәшәқәа 
рыҟаҵара далагеит. 

Лара илыднагало аӡәы дмырман-
шәалакәа дылмырхынҳәырц, ирылҭо-
гьы лҵшәада иаанымхацт. Аԥсуаа 
ражәа иалоуп «Ахәшә ахьыҵырхуа 
аџьыкац ыҵарыԥсоит» ҳәа. Ахәшә зго 
ҟәрышьқәак ахысшәаауеит ҳәа дала-
гар, Буба лхы ақәылҵоит. «Сара аԥара 
сырҳауеит ҳәа акәӡам ари сзаҿу, ауаа 
срыцхраауеит ҳәа ауп» лҳәоит лара.

78 шықәса зхыҵуа  Буба Шлан-
ӡиа-Хышба еснагь лгәашә аартуп 
ацхыраара зҭаху рзы, лыхәшәқәа 
зҭаҵәахәу лчықьмаџьа анашанатә 
цаԥха аҿоушәа, иназылҭо зегьы 
хәарҭа дуны ирзыҟалоит. 

Илзеиӷьаҳшьап аԥҳәыс- аҳкәажә 
Буба Шланӡиа – Хышба аԥсуа инҵы-
ра ду, агәабзиара, ажәымҭа шкәакәа-
ра! 

 Кама Быҭәба 

Агәыраз иџьабаа бзабаахоит
Жәлар рыхәшәқәа

 d Аԥсны аҳҭны-қалақь ашколқәа 
ныҳәа дук еиԥш иазгәарҭеит апа-
триарх Дырмит Гәлиа диижьҭеи 150 
шықәса аҵра амш. Иҟам, хымԥада 
ари амш азгәазымҭаз, гәыла-ԥсыла 
иахамҵгылаз ҵараиурҭак.

Шьыжьнаҵы еилыхаран Б.Шьын-
қәба ихьӡ зху Аҟәатәи 1-тәи абжьа-
ратә школ акттә залаҿы. Аҵаҩцәа, 
рнапхгаҩцәа рыгәҭылакны рҽа-
зыҟарҵон ҳ-Дырмит ду изкыз аиԥы-
лара. Ирзыԥҵәаз аамҭаз азал ааҩн-
дырҭәааит ашколхәыҷқәа, арҵаҩцәа.  
Апоет, адраматург, ҳбызшәа ашьаҭар-
кҩы,  изкыз  аиԥыларахь дааит, Аԥс-
ны аҵара-дырра Аминистр Инал 
Габлиа. Аиԥыларахь имҩахыҵыз 
зегьы бзиала шәаабеит ҳәа раҳәо 
уи аиҿкааҩ, арҵаҩы Лиудмила Ра-
дион-иԥҳа Адлеиба  ажәа лылҭеит 
ашкол адиректор Нона Делба. Лара 
иаазыркьаҿны дазааҭгылеит Дырмит 
Гәлиа иҭоурых, инысымҩа. Аҵаҩцәа 
аԥхьон инеимда-ааимдо ҳлитера-
тура ашьаҭаркҩы иаԥҵамҭақәа, ҟа-
зарыла инрыгӡон ипоезиа иалху 
ашәақәа. Ашколаҿы Нонна Ферзба 
лнапхгарала еиҿкаау ансамбль «Ана-
на» идырҿыхон, аԥсы ахарҵон апоет 
ду иажәеинраалақәа «Хоџьан-ду», 
«Сыхаара сыԥсадгьыл»,  «Арԥызбеи 
аԥҳәызбеи рышәҟәы»

Аҵаҩы Рабиа Амҷба даԥхьеит 
Дырмит Гәлиа изкны илҩыз лхатәы 
жәеинраала. Иазааҭгылеит иара убас 

раԥхьатәи агазеҭ «Аԥсны» аԥызҵаз, 
аԥсуа жәлар рыларҵәара алзыршаз 
дшыруаӡәкыз, насгьы акьыԥхь ала 
ишҿаԥиҽуаз ахәахәа,  ишре-илиркаа-
уаз аиаша. Дышрыԥхьоз ижәлар аҵа-
ралашарахь. Абар  ииҳәоз уи анҭыҵ 
деигәырӷьаны  «Иахьа ҽаԥарак  ҳа-
иҭаԥеит». Ажәеинраалақәа «Аҽацә», 
«Абри  соуп сара», ажәабжь «Атәым 
жәҩан аҵаҟа», ҿыц аԥсы рхалон абри 
аиԥылараҿ.

Аҵыхәтәан аиԥылара еиҿызка-

аз иҭабуп ҳәа раҳәо аҵарадырра 
аминистр Инал Габлиа иҳәеит «Ҳара 
иҳахьчароуп Дырмит Гәлиа иаҳзы-
нижьыз аус ду ҳазегь ҳаицхырааны, 
уи илшеит ҳҭоурых аҭҵаара, ҳбызшәа, 
ҳлитература ахацыркра. Академик 
Н.Марр иҩуан «Дырмит Гәлиа иаҟа-
ра хара ихәыцуаз дмиӡац» ҳәа.  Дыр-
мит Гәлиа иҭынха, ихьӡ-иԥша ҳажәлар 
ирыцзаауеит наӡаӡа,  ибызшәа акәзар 
ӡыхьҵас ицқьоу, абиԥарацыԥхьаӡа 
еимырдалоит.

Зҩымҭақәа мҩақәҵагоу Ажәлар рзы иҟаз
Наира Сабекиа

 d Аԥсуа литература ашьаҭаркҩы, 
ҳажәлар аҵарадырра амҩахь ицәы-
рызгаз, ҳбызшәа, ҳҭоурых зегьы  
рхыҵхырҭаҿ игылаз Дырмит Есыф-иԥа 
Гәлиа диижьҭеи  иҵуеит 150 шықәса. 
Иара убас 105 шықәса ахыҵуеит иара 
иаҳзаԥиҵаз агазеҭ «Аԥсны». 

Арҭ акрызҵазкуа ахҭыс дуқәа Аԥс-
ны жәлар  мҽхакы ҭбаала иазгәарҭоит. 
Февраль мза 19 азы  Гәдоуҭа ақалақь 
Р.Дасаниа ихьӡ зху акультура  Аҩны 
ахыбраҿы имҩаԥысит Д.Гәлиа диижьҭеи 
150 шықәса аҵра иазкыз аиԥылара. Уи 
мҩаԥигон апоет қәыԥш Инал Гыцба. 

Апоет, арккаҩ ду Дырмит Гәлиа иажәе-
инраалақәа ирыԥхьон уи ҿыц аԥсы 
ахазҵаз ашколхәыҷқәа: Ариана Бар-
цыц, Хаҳәбиа-ԥҳа Дана, Гьаргь Цымцба. 
Аԥсуаҭҵаара аинститут аусзуҩы Дифа 
Габниа дазааҭгылеит Дырмит Гәлиа иҭо-
урых, хәы змаӡам иара иџьабаа, аԥсуа 
жәлар милаҭҵас ҳшьақәгыланы, ҳҿахәы 
ҳҳәаратәы ҳҟаларазы илиршаз. Дырмит 
Гәлиа иажәеинраала «Хоџьан ду» иал-
ху ашәа нарыгӡеит ансамбль «Риҵа» 
ашәаҳәаҩцәа (Асахьаркыратә напхгаҩы 
Нора Чамагәуа).

Дырмит ду илшарақәа аназгәаҳҭо, 
раԥхьа иҳаргылоит сынтәа 105 шықә-
са зхыҵуа ҳажәлар рҭоурых, рыблах-
тыра иузаҟәымҭхо агазеҭ «Аԥсны». 
Ажәа иҳәеит аредактор хада, Аԥс-
нытәи аҳәынҭқарратә университет аԥ-

суа литература акафедра арҵаҩы Ахра 
Анқәаб. 105 шықәса шахыҵхьоугьы, 
ҳазҭагылоу аамҭазы адунеи аҿы агло-
бализациа иӷәӷәаӡаны  анырра анамоу, 
агазеҭ рацәак имодам ҳәа иахәаԥшуа 
шыҟоугьы, ҳара ҳаиԥш имаҷу ажәлар 
ҳхеиқәырхаразы акырӡа аҵанакуеит. 
Сара саԥсуоуп ҳҳәар ҳалшоит зегьы, аха 
ҩныҵҟалагьы ус ҳазыҟалароуп. Иааиуа 
ҳабиԥарақәагьы ирызнаҳгароуп уи аҵа-
кы еиқәырханы. 

Ажәахәқәа ҟарҵеит  Валера Аҩӡба, 
Аԥсны ашәҟәыҩҩцәа  Реидгыла ахан-
тәаҩы Вахтанг Аԥҳазоу. Иара иазгәе-
иҭеит Аԥсны Ахада идҵала  ишаԥҵоу 
аҳәынҭқарратә  комиссиа, Бадра  Гәынба 
напхгара зиҭо, арҭ арыцхәқәа рымҩаԥ-
гаразы. 

Ажәа иҳәеит ажурнал «Алашара» 
аредактор хада, Дырмит Гәлиа ипре-
миа  занашьоу Анатоли Лагәлаа. «Дыр-
мит Гәлиа ишәҟәқәа зыҩны иҩнам, 
урҭ ирмыԥхьац уи дзаԥсуахом», иаз-
гәеиҭеит иара. Нас даԥхьеит Дырмит  
Гәлиа изикыз ажәеинраала. Аиԥыла-
раҿ итәаз идырбан апоет иԥсҭазаара 
атәы зныԥшуа авидеонҵамҭа. Ҭабара 
зықәӡам ҳпоет ду ицәаҳәақәа ирыцын 
изыркыз ажәеинраалақәа. Апоетесса Ка-
ма Быҭәба даԥхьеит лхатәы жәеинраала.

Апоезиа азҟазацәа иаарымыр-
дон игәыҟаҵагаха асцена  зырлашоз 
ансамбль «Адац» акәашацәа. Ажәеи  
ашәеи еилагӡо, акраамҭа акульту-
ра Аҩны иҩныҩуан ҳ-Дырмит ду их-
шыҩҵакқәа.  Саргьы исҭахуп сыстатиа 
хсыркәшарц апоет игәаҭахрақәа ккаӡа 
изныԥшуа ицәаҳәақәа рыла: 

Исҭахын сара сҿаҳәатәы ҟалауа сҟа-
ларцы,

Аԥсны иазеиӷьу акәымзар даҽакы 
сымҳәарцы,

Аԥсуаа еидгылауа рҳәатәы 
еиқәшәарцы,

Русқәа бзиан адыррахь рхы дыр-
харцы!... 

Дырмит Гәлиа – 150

Ҳарккаҩ ду имҩала

 d Ишдыру еиԥш жәабранм-
за 23 азы адунеи зегьы аҟны 
иазгәарҭоит аԥсадгьыл ахь-
чаҩ имш. Убри инамаданы 
Аҟәа, «Дом Москвы» аҟны 
имҩаԥысит ашахмат азы аиц-
лабрақәа.

Урҭ  рхы рыладырхәит 16 
гәыԥ. Агәыԥтә еицлабрақәа 

рҟны аиааира згаз иреиуоуп:
1.Аԥснытәи Аҳәынҭқарратә 

университет.
2.Урыстәыла ашәарҭада-

ратә маҵзура аҳәаахьчаратә 
гәыԥ.

3.Аҟәатәи афизика-техни-
катә институт.

 Хаҭалатәи ахәмаррақәа 
рҟны  иреиӷьхаз ҳәа иалкаан 
Лаврик Антелаа, Едуард Ким-
кетов, Иван Гривин.

 Аиааира згаз иранашьан 
аҳаҭыртә бӷьыцқәа, аме-
далқәа, ахраҿақәа.

Ашахматтә еицлабрақәа 

Ахәыцра арҿиаразы

Аманда Анталаа

 d Ааигәа Владислав Арӡын-
ба ихьӡ зху Аибашьратә фыр-
хаҵара ахьӡ-аҧша амузеи 
аҟны имҩаҧысит агәырҕьа-
ратә концерт. Уи азкын 
февраль 23 рзы Урыстәы-
ла иазгәарҭо аҧсадгьыл ахь-
чаҩцәа Рымш. 

Аконцерт аартуа, амҩаҧ-
гаҩ Алхас Манаргиа  ари амш  
рыдныҳәало имҩахыҵыз 
ахәаҧшцәа зегьы ирзеиҕье-
ишьеит агәабзиара, аҭынчра, 
аҭышәынтәалара. Иазгәеиҭе-

ит агәырҕьаратә хәылҧазы 
шеиҿкаау   Аҟәа иҟоу «Моск-
ва аҩны»  абзоурала.

Аконцерт исасцәаны 
иахәаҧшырц иаҭааит Аҧс-
ны иҟоу Урыстәылатәи ацҳа-
ражәҳәаҩ Михаил Шур-
галини Аахыҵ Уаҧстәыла 
ацҳаражәҳәаҩ Олег Боциеви.

Аконцерт аадыртит аво-
калтә-инструменттә рҳәа-
гақәа рансамбль «Гәында» 
(асахьаркыратә напхгаҩы 
– Аҧсны зҽаҧсазтәыз ар-
тист Роза Чамагәуа). Анаҩс 
ашәақәа назыгӡоз иреиуо-
уп: Нарсоу Абыхәба, Артур 
Лакрба, Омар Сангәлиа, иа-
ра убас ахәыҷтәы-кәашаратә 
ансамбль «Абаза», аерманцәа 
рансамбль «Ахтамар» уҳәа 
ирацәаҩны.

Аҧсадгьыл ахьчаҩцәа 
Рымш

Агәырҕьаратә концерт

Стелла.Сақаниа

Имаҷзаргьы – гәыкала

Гал араион ашколқәа рҵаҩ-
цәа араион аҵара аҟәша аиҳа-
бы Екатерина Габелиа лнапхга-
рала аҵара аҟәша аусзуҩцәа 
рыцны жәабранмза  21 азы 
Дырмит Гәлиа Илитература-ме-
мориалтә аҩны-амузеи иаҭаа-
ит. Ашколхәыҷқәа рзы амузеи 
аҿы аекскурсиа мҩаԥырге-
ит, иддырбеит, ирзеиҭарҳәе-
ит зегьы реиҳа аинтерес зҵоу 
амузеитә експонатқәа ртәы. 
Ашколхәыҷқәа Дырмит Гәлиа 
иажәеинраалақәа аԥсышәала 
ирыԥхьеит.

Аԥсуа литература ашьаҭар-
кҩы Дырмит Иасыф-иԥа Гәлиа 

диижьҭеит 150-шықәса аҵра 
инамаданы Галынтәи аделега-
циа амузеи ҳамҭас иарҭеит 170 
нызықь мааҭ. 

«Аҵара аҟәша аҿы изаамҭа-
нытәиу аилатәара анымҩаԥа-
агоз, иҳаӡбеит Гал араион аҿы 
инхо ахәыҷқәеи арҵаҩцәеи 
рҟынтәи маҷк иадамзаргьы 
ҳамҭак аҳасабала алагала 
аҟаҵара. Араион аҟны иҟоу 19 
школ зегьы, ирылшоз еизыр-
геит. Ахәыҷқәа зегьы доусы 
ирылшоз ала рлагала аларҵе-
ит»,лҳәеит  Екатерина Габелиа. 

Аҩны-амузеи адиректор 
Светлана Қорсаиа лажәақәа 
рыла, урҭ сынтәа зымҩаԥгара 
азԥхьагәаҭоу аиҭашьақәыр-
гыларатә усурақәа рахь 
идәықәҵахоит.

Ирылшоз ала…


